
TE FAAHANAHANA ra te vea Te Pare Tiairaa i te Atua ra o Iehova, te Arii o te ao taatoa. E tamahanahana atoa i te taata na roto i te parau apî oaoa fatata te Basileia o te Atua i te ra‘i i te faaore i te ino atoa e te faariro i te fenua ei paradaiso. E faaitoito atoa te reira ia faatupu i te faaroo ia Iesu Mesia tei pohe ia nehenehe tatou e fana‘o i te ora mure ore. Te faatere nei oia ei Arii o te Basileia o te Atua. Mai 1879 mai te piaraahia teie vea e e ere i te papai poritita. O te mana‘o o te Bibilia tei haafaufaahia i roto.

E ere teie papai i te mea hoo. E tuhaa te reira no te hoê ohipa haapiiraa Bibilia na te ao atoa nei e turuhia ra e te mau ô horoa noa.

No te mau ô horoa noa, a hi‘o i nia www.jw.org/ty.

Aita ana‘e i faahitihia te huriraa Bibilia, no roto mai ïa te mau irava i Te Bibilia Mo‘a ra ma te tahi mau faatanoraa i te tapao o te toparaa reo.

Omuaraa parau





Eaha to oe mana‘o?

Mai te peu no ǒ mai te Bibilia i te Atua, e vai noa ïa te reira noa ’tu te haafifiraa, e ere anei?

O te Bibilia iho te na ô ra: “Te maehe nei te aihere, te maheahea nei te tiare; area te parau a to tatou Atua, e tia ïa i te vai-maite-raa.”—Isaia 40:8.

I roto i te tumu parau matamua o teie vea, te faatiahia ra te aamu faahiahia mau o te Bibilia i tae roa mai ai te reira ia tatou.











^ (Isa. 40:8) Te maehe nei te aihere, te maheahea nei te tiare; area te parau a to tatou Atua, e tia ïa i te vai-maite-raa.

Te aamu faufaa mau o te Bibilia







[image: Te tapea ra te tahi taata i te hoê Bibilia e te feaa ra]


I roto i te mau buka atoa faaohipahia e te mau haapaoraa, mea taa ê roa te Bibilia. Aita ’tu â buka ta te mau taata i haafaufaa i roto i ta ratou mau tiaturiraa i te roaraa o te tau. I te hoê â râ taime, o te Bibilia te buka hi‘opoa-roa ’‘e-hia e faahapa-roa ’‘e-hia.

Te feaa nei vetahi aivanaa, ua tuu-mau-hia anei te mau papai tumu i roto i te mau Bibilia o teie tau. Te na ô ra te tahi taata haapii o te hi‘opoa i te mau haapaoraa: “E ere te mea papu ua tano te papairaa o te mau parau mai tei itehia i roto i te mau papai tumu. Mea rahi te mau hape e ehia senekele te maoro te papairaahia te reira. Mea rahi atoa te mau vahi mea taa ê roa te tahi papai tahito i te tahi atu.”

Te faahapa atoa ra vetahi i te Bibilia no tei haapiihia ia ratou. No roto mai Faizal i te tahi utuafare o tei ore i tiaturi ia Iesu. Ua haapiihia ia ’na e buka mo‘a te Bibilia, ua tauihia râ te tahi mau vahi i roto. Te na ô ra oia: “Mea patoi roa vau ia hinaaro te taata e tauaparau no nia i te Bibilia. No ’u, ua tauihia te Bibilia e te taata! Aita ïa ia ratou te mau papai tumu, aore ra tahito, o te Bibilia.”

Mea faufaa anei ia ite ua tauihia te tahi mau vahi o te Bibilia? A feruri na i teie na uiraa: E tiaturi anei oe i te mau parau fafau tamahanahana a te Bibilia mai te peu eita te reira e itehia i roto i te mau papai tumu? (Roma 15:4) E haapao anei oe i te mau aratairaa Bibilia no to oe utuafare, ta oe ohipa e haamoriraa mai te peu ua hape te papairaa i roto i ta oe Bibilia?

Aita faahou te mau otaro a te feia papai Bibilia mai ia Mose ma. E nehenehe râ tatou e ite i teie mahana i te tahi mau papai Bibilia tahito roa, oia atoa e rave rahi tei papai-rima-hia. Mea nafea te reira i te vai-noa-raa noa ’tu ua pê te mau otaro matamua roa, noa ’tu te patoiraa e noa ’tu ua tamatahia i te taui i te mau parau? E nafea te reira e tauturu mai ai ia tiaturi mea papu te Bibilia o teie tau? A hi‘o na i te pahonoraa i tera na uiraa i roto i te tuhaa i muri nei.









^ (Roma 15:4) Te mau parau atoa hoi i papaihia i mutaa ihora, i papaihia ïa ia ite tatou; ia noaa to tatou tiairaa, i te faaoromai e te mahanahana o te parau i papaihia ra.








TUMU PARAU MATAMUA | TE BIBILIA: UA TAE ROA MAI IA TATOU

Noa ’tu ua pê te mau otaro matamua





TE FIFI: O te gima e te pepa iri ta te feia papai Bibilia e papai parau i faaohipa na mua.* (Timoteo 2, 4:13) No te aha ua haafifi na tao‘a faaohipahia i te mau papai tumu o te Bibilia?

Mea ohie no te otaro hamanihia e te raau gima i te mahae, te marau e te ino. Ua faataa na taata maimi no nia i te fenua Aiphiti tahito o Richard Parkinson e Stephen Quirke, e pê ohie te reira e e toe noa mai te hu‘ahu‘a repo. Ua na ô atoa: “E ninaemoa e e haumi te mau otaro ia haaputuhia ratou, e amuhia e te mau animara aore ra manumanu, e te mau ro uouo iho â râ ua vaiiho-ana‘e-hia i roto i te repo.” Ua ino oioi te tahi mau otaro hamanihia e te gima i te afairaahia te reira i te vahi maramarama roa aore ra haumi.

Mea vai maoro a‘e te mau otaro hamanihia e te iri animara. E nehenehe atoa râ te reira e pê ia hape te raveraa aore ra ia vaiihohia i te vahi veavea roa, haumi aore ra maramarama.* E amu atoa te mau manumanu i tera mau hoho‘a otaro. No reira te buka Everyday Writing in the Graeco-Roman East e parau ai no te mau papai tahito, “mea varavara roa ia ite i te otaro o tei ore i pê.” Ahiri mai tera atoa no te mau otaro Bibilia, ua moe atoa ïa ta ’na poroi.

UA TAE ROA MAI IA TATOU: Ia au i te ture a te mau ati Iuda, e tia i te mau arii atoa ia “papai ai i teie nei ture na ’na iho i roto i te hoê buka, no roto i te buka ture,” na pae buka matamua ïa o te Bibilia. (Deuteronomi 17:18) I muri a‘e, ua na reira atoa e rave rahi papai parau. I te senekele matamua, e itehia te mau papai Bibilia i roto i te mau sunago ati a‘e ia Iseraela e tae noa ’tu i te vahi atea mai ia Makedonia! (Luka 4:16, 17; Ohipa 17:11) Mea nafea tatou i fana‘o ai te tahi o tera mau papai tahito roa i teie tau?



[image: 1. Farii hamanihia e te araea; 2. Tuhaa o te tahi o te mau otaro o te miti Pohe]
Otaro o te miti Pohe o tei vai maoro ehia senekele i roto i te farii araea vaiihohia i roto i te mau ana i te mau tuhaa fenua e ere i te mea haumi









[image: Te tahi ana i itehia mai te tahi mau papai Bibilia tahito]


Te na ô ra te tahi aivanaa o te Faufaa Apî o Philip Comfort te i‘oa: “Ua matauhia te mau ati Iuda mai te feia o te vaiiho i te mau otaro o te mau papai Bibilia i roto i te farii.” E au ra ua tamau te mau Kerisetiano i te na reira i muri a‘e. Ua itehia mai te tahi o te mau otaro tahito i roto i te farii araea, te afata raau e te mau ana na te mau tuhaa fenua e ere i te mea haumi.

I TEIE MAHANA: Noa ’tu ua mairi 2 000 matahiti, e tausani tuhaa o te mau otaro Bibilia papaihia i te rima taata o tei tae roa mai i to tatou nei tau. Aita ’tu â buka o tei papaihia e te taata o tei vai maoro mai tera.







^ par. 3 E hamanihia te otaro ia te tahi raau e tupu i roto i te pape parauhia gima e te pepa iri i te iri animara.


^ par. 5 Ua papaihia te parau mana o te tiamâraa o te Hau Amui no Marite i nia i te otaro hamanihia e te iri animara. I teie mahana, 250 matahiti tei mairi, ua marau roa te reira, aita ’tura te mau papai e ite-faahou-hia.






^ (Tim. 2, 4:13) Te pute ta ’u i vaiiho i Teroa ia Karepo ra, e hopoi atoa mai ia haere mai oe ra, e te mau buka, ia rahi atu râ te mau pepa iri ra.



^ (Deut. 17:18) E i parahi oia i nia i te terono i to ’na ra basileia, ei reira oia e papai ai i teie nei ture na ’na iho i roto i te hoê buka, no roto i te buka ture e vai i te feia tahu‘a ra i te ati Levi ra.



^ (Luka 4:16, 17) E tae maira oia i Nazareta i te vahi i paari ai oia ra, ua tomo maira oia i roto i te sunago i te sabati, o ta ’na â ïa peu, e ua tia a‘era i nia e taio i te parau. 17 Ua tuu maira ratou i te buka a te peropheta ra a Isaia i tana rima, e ia hohora a‘era oia i taua buka ra ite ihora oia i te vahi i papaihia ra e,



^ (Ohi. 17:11) E maitai mau to ratou i to Tesalonia, ua farii noa hoi ratou i te parau ma te aau mahora, e te imiraa i te parau i papaihia ra i te mau mahana atoa hoi i taua parau ra.

Noa ’tu te patoiraa





TE FIFI: E rave rahi feia mana e aratai haapaoraa o tei patoi i te poroi a te Bibilia. Ua faaohipa pinepine hoi i to ratou tiaraa ia ore te taata ia fana‘o i te Bibilia, ia papai aore ra ia huri i te reira. Teie e piti hi‘oraa:

	  Matahiti 167 hou te Mesia: Ua imi te arii Antiochus IV (Épiphane) i te ravea ia haamori te mau ati Iuda i te mau atua a to Heleni. Ua faaue o ’na ia taninahia te mau Papai Hebera. Ua faaite te taata tuatapapa Heinrich Graetz, “ia itehia te mau otaro o te Ture e tumahae e e tutui [to ’na mau taata] i te reira i te auahi. E haapohe atoa i te feia o te imi i te faaitoitoraa e te tamahanahanaraa i roto i tera mau papai.”



	  Matahiti 500 e tae atu 1500: Ua riri vetahi aratai haapaoraa Katolika a faaite ai to ratou mau taata i ta te Bibilia e haapii ra. I faarirohia na ei orure hau te taata atoa o tei rave i te tahi atu buka Bibilia, taa ê atu i te buka Salamo reo Latino. Aita te mau tia faaroo o te tahi haapaoraa i faaea noa i ǒ, ua faaue hoi i to ratou mau taata “itoito, haapao maitai ia imi tamau i te feia o tei faarirohia ei orure hau . . . na roto i te mau fare atoa e te mau piha hamanihia i roto i te fenua, o ta ratou e mana‘o ra ua hunahia te mau buka Bibilia i reira. . . . E vavahihia te fare ua itehia te taata orure hau i roto.”





Ahiri te mau enemi o te Bibilia i manuïa, eita ta ’na poroi e tae roa mai ia tatou.



[image: Te tahi api o te huriraa Bibilia Beretane a William Tyndale]
Ua vai noa ta William Tyndale huriraa Bibilia Beretane noa ’tu te opaniraa, te mau taninaraa Bibilia e to ’na iho pohe i 1536





UA TAE ROA MAI IA TATOU: Ua tamata te arii Antiochus IV i te taui i te haapaoraa a te mau ati Iuda i Iseraela, e rave rahi râ amuiraa i te tahi atu mau fenua. Ia au i te mau aivanaa, tei rapae ia Iseraela hau atu 60 i nia i te hanere o te mau ati Iuda i te senekele matamua. Ua vaiiho ratou i te mau papai o te Bibilia i roto i ta ratou mau sunago ta te mau u‘i i muri a‘e i faaohipa, mai te mau Kerisetiano matamua.—Ohipa 15:21.

Mai 500 e tae atu 1500, ua tamau te feia o tei hinaaro i te Bibilia i te huri e te papai i te Parau a te Atua noa ’tu te hamani-ino-raa. I 1450, ua huri-ê-na-hia te tahi mau tuhaa o te Bibilia na roto 33 reo. E tena, na mua ’‘e a itehia ’i te ravea neneiraa matamua! I muri a‘e, ua hurihia e ua piahia te Bibilia na roto e rave rahi atu â reo.

I TEIE MAHANA: Noa ’tu te patoiraa a te feia mana e aratai haapaoraa, o te Bibilia te buka opere-roa ’‘e-hia e huri-roa ’‘e-hia na te ao mai te tau mai â. Ua haafaufaahia te Bibilia i roto i te mau ture e te reo i te tahi mau fenua. E mirioni atoa taata tei vaiiho i te reira ia aratai i to ratou oraraa.









^ (Ohi. 15:21) Te vai nei hoi te feia i parau ia Mose i te mau oire atoa mai tahito mai â, te taiohia mai nei hoi oia i roto i te mau sunago i te mau mahana sabati atoa nei.









[image: Te ohipa ra te tahi taata papai Bibilia]
Ua papai maite te mau Massorètes i te mau buka Bibilia Hebera

Noa ’tu ua tamatahia te taui ta ’na poroi





TE FIFI: Noa ’tu ua pê te mau otaro matamua e noa ’tu te patoiraa, ua vai noa te Bibilia. Ua hinaaro râ vetahi feia papai e taata huri e taui i te poroi o te Bibilia. I te tahi taime, ua tamata ratou i te faatano i te mau irava Bibilia i ta ratou mau haapiiraa. A hi‘o na te tahi mau hi‘oraa:

	  Te vahi haamoriraa: Mai 301 e tae atu 101 hou te Mesia, ua taui te feia papai o na buka Bibilia matamua e pae, faaohipahia e te haapaoraa a te mau Samaritains, i te Exodo 20:17. Ua tuu atu ratou i te mau parau, “i te mou‘a Gerezima. E i reira, e hamani oe i te hoê fata.” Ua hinaaro ratou e faatano i tera irava no te turu i te paturaa o te tahi hiero i te mou‘a Gerezima.



	  Te haapiiraa o te Toru tahi: Fatata 300 matahiti i muri a‘e i te otiraa te papairaa o te Bibilia, ua tuu te tahi taata papai o tei tiaturi na i te Toru tahi i to ’na mana‘o i roto i te Ioane 1, 5:7. Teie ta ’na i papai: “Tootoru hoi e faaite i nia i te ra‘i, o te Metua, o te Logo, e o te Varua Maitai; e o taua tootoru ra hoi hoê â ïa.” Aita râ te reira e itehia ra i roto i te mau otaro Bibilia tahito. Te na ô ra te aivanaa hi‘opoa Bibilia o Bruce Metzger: “Mai 600, ua ite-pinepine-hia te reira i roto i te mau papai reo Latino tahito e te [huriraa Bibilia Latino] Vulgate.”



	  Te i‘oa o te Atua: Ma te faahiti i te tahi tiaturiraa ati Iuda, e rave rahi feia huri Bibilia tei tatara i te i‘oa o te Atua i roto i te mau Papai. Ua mono atu i te tiaraa “Atua” aore ra “Fatu.” Tera râ i roto i te Bibilia, e ere noa no te Atua poiete tera tiaraa! E faaohipa-atoa-hia no te taata, no te mau tao‘a a te haapaoraa hape e no te Diabolo atoa.—Ioane 10:34, 35; Korinetia 1, 8:5, 6; Korinetia 2, 4:4.*





UA TAE ROA MAI IA TATOU: Noa ’tu mea haapao ore e ua hape vetahi, e rave rahi taata papai o tei faaite i te aravihi rahi e te haapao maitai. Na te mau Massorètes i papai i te mau buka Bibilia Hebera i te matahiti 600 e tae atu 1000. Ua piihia ta ratou ohipa i muri a‘e, te mau papai a te mau Massorètes. Ua taio roa ratou i te mau parau e leta no te ite aita anei te tahi hape i ravehia. I te mau vahi te mana‘o ra ratou ua tauihia te parau, e tapao ratou i te reira i te hiti o te api. Aita te mau Massorètes i hinaaro ia tauihia te mau parau i roto i te Bibilia. Ua papai te aivanaa Moshe Goshen-Gottstein, “e hara ino roa no ratou ia rave i te tahi noa ’‘e tauiraa i roto.”

Maoti te rahiraa o te mau papai tahito o tei itehia mai, e nehenehe te mau aivanaa hi‘opoa Bibilia e ite i te mau hape aore ra tauiraa i ravehia. E rave rahi senekele, i haapii na te mau aratai haapaoraa o ta ratou ana‘e mau huriraa Bibilia Latino tei faaite ma te papu i te itehia i roto i te mau otaro Bibilia. Tera râ i roto i te Ioane 1, 5:7, ua tuu ratou i te mau parau hape faahitihia na mua ’tu. Te vai atoa ra tera hape i roto i te huriraa Bibilia tuiroo Beretane, te King James Version! * Eaha râ tei tupu i te iteraahia mai te tahi atu mau papai tahito? Ua na ô Bruce Metzger: “Aita te irava [Ioane 1, 5:7] i roto i te mau papai tahito atoa (o te mau reo tahito Aramea, to Aiphiti, Etiopia, Arabia e te reo Slave), i roto ana‘e râ i te reo Latino.” Ua tatarahia tera hape i roto i te huriraa apî o te King James Version e te tahi atu mau huriraa Bibilia.



[image: Chester Beatty P46, otaro Bibilia hamanihia e te gima no te matahiti 200]
Chester Beatty P46, otaro Bibilia hamanihia e te gima no te matahiti 200





Ua haapapu anei te mau papai tahito, aita te poroi Bibilia i tauihia? I te iteraahia mai te mau otaro o te miti Pohe i 1947, ua tia i te mau aivanaa ia faaau i te mau papai Massorètes o te mau buka Bibilia Hebera e te mau otaro Bibilia tei papaihia a hau atu tausani matahiti na mua ’tu. Ua faaite te tahi mero o te pǔpǔ o tei papai i te tahi tumu parau no nia i te mau otaro o te miti Pohe i to ’na mana‘o. Ua faataa oia, e haapapuraa tera, ua rave maite te feia papai ati Iuda i ta ratou ohipa i faaitehia mai ai te mau parau atoa o te Bibilia noa ’tu ua mairi hau atu tausani matahiti.

I te vairaa buka Chester Beatty i Irelane, e nehenehe e itehia te mau otaro hamanihia e te gima, fatata te taatoaraa o te mau Papai Heleni Kerisetiano, oia atoa te mau papai no te matahiti 200. Hanere noa ïa matahiti i muri a‘e te otiraa te Bibilia i te papaihia! Te faaite ra te tahi buka, “aita noa te mau otaro hamanihia e te gima i riro ei ravea maitai no te faaite i te huru papairaa [o tera tau], ua haapapu atoa râ i te mau faatiaraa a te Bibilia.”—The Anchor Bible Dictionary.

“Mea tano ia parau aita e buka tahito ê atu o tei horoa mai i te faatiaraa tano roa”



I TEIE MAHANA: Noa ’tu te mau hape i ravehia, ua haapapu te mau papai tahito e rave rahi, aita te poroi Bibilia i tauihia. Ua papai Frederic Kenyon, taata hi‘opoa i te mau Papai Heleni Kerisetiano, “aita ’tu â buka o tei fana‘o e rave rahi haapapuraa tahito roa. Aita hoê a‘e aivanaa o te nehenehe e parau aita te mau papai i faataehia mai ma te tia.” No te mau Papai Hebera, ua na ô te aivanaa William Henry: “Mea tano ia parau aita e buka tahito ê atu o tei horoa mai i te faatiaraa tano roa.”







^ par. 6 No te ite atu â, a hi‘o i te tuhaa hau i te api 195-197 o te buka Eaha ta te Bibilia e haapii mau ra? Te vai atoa ra i nia i ta matou reni www.jw.org/ty.




^ par. 8 O te King James Version te tahi papai o tei faaohipahia no te huri i te Bibilia reo Tahiti, Te Bibilia Mo‘a ra.




^ (Exo. 20:17) Eiaha roa oe e nounou i to vetahi ê ra fare, eiaha atoa oe e nounou i ta vetahi ê ra vahine, e to ’na tavini tane, e to ’na tavini vahine, e ta ’na puaatoro, e ta ’na asini, eiaha atoa i te mau mea atoa na vetahi ê ra.



^ (Ioa. 1, 5:7) Tootoru hoi e faaite i nia i te ra‘i, o te Metua, o te Logo, e o te Varua maitai; e o taua tootoru ra hoi hoê â ïa.



^ (Ioa. 10:34, 35) Ua parau atura Iesu ia ratou, E ere anei ua papaihia i roto i ta outou ture na e, Ua parau na vau, E atua outou? 35 I parau te ture i te feia i parauhia ’tu i te parau a te Atua ra e, e atua ratou, e aore hoi i hapa te parau i papaihia ra;



^ (Kor. 1, 8:5, 6) Vai noâ hoi te mau mea i parauhia e e atua, tei te ra‘i ra, tei reira ïa; tei te fenua nei, tei reira ïa; (e rave rahi te atua, e rave rahi hoi te fatu mai te reira te huru.) 6 Area ia tatou nei hoê roa ïa Atua, o te Metua, no reira mai te mau mea atoa nei, e no ’na hoi tatou; hoê hoi Fatu o Iesu Mesia, na ’na te mau mea atoa nei, e na ’na atoa hoi tatou.



^ (Kor. 2, 4:4) oia te feia i haapourihia to ratou aau faaroo ore e te atua o teie nei ao ra, ia ore te maramarama o te evanelia hanahana o te Mesia, o te hoho‘a o te Atua ra, ia anaana mai i roto ia ratou.



^ (Ioa. 1, 5:7) Tootoru hoi e faaite i nia i te ra‘i, o te Metua, o te Logo, e o te Varua maitai; e o taua tootoru ra hoi hoê â ïa.



^ (Ioa. 1, 5:7) Tootoru hoi e faaite i nia i te ra‘i, o te Metua, o te Logo, e o te Varua maitai; e o taua tootoru ra hoi hoê â ïa.









[image: Te taio ra te tahi taata i te Bibilia]



TUMU PARAU MATAMUA | TE BIBILIA: UA TAE ROA MAI IA TATOU

No te aha ua tae roa mai ia tatou?





E nehenehe tatou e fana‘o e e taio i te reira i teie mahana. Ia maiti oe i te tahi huriraa Bibilia maitai, ua papu ia oe o te mau papai tahito roa o te Parau a te Atua ta oe e taio ra.* No te aha râ te Bibilia i tae roa mai ai ia tatou noa ’tu ua pê te mau otaro matamua, noa ’tu te patoiraa rahi e te mau tamataraa a te taata no te taui i ta ’na poroi? Mea maere mau te mau tupuraa ta te Bibilia i faaruru! Eaha te taa-ê-raa o tera buka?

“Ua papu ia ’u i teie nei, e ô no ǒ mai i te Atua ta ’u Bibilia”



E rave rahi feia haapii Bibilia o te tiaturi ra mai te aposetolo Paulo o tei papai: “Te mau parau mo‘a atoa i papaihia ra e mea faaurua mai ïa e te Atua.” (Timoteo 2, 3:16) Ua papu ia ratou, ua tae roa mai te Bibilia ia tatou no te mea o te Parau a te Atua te reira e na ’Na i vai ara ia fana‘o tatou i teie mahana. Haamana‘o na ia Faizal tei faahitihia i te tuhaa matamua o teie tumu parau. Ua faaoti o ’na i te hi‘opoa ua tano anei to ’na mana‘o no nia i te Bibilia. Ua haapii oia i te reira e ua maere roa i ta ’na i ite. Ua taa ia ’na i muri iho, aita i roto i te Bibilia te mau haapiiraa ta te Amuiraa faaroo Kerisetiano i haaparare. Ua putapû roa atoa oia i te ite i te opuaraa a te Atua no te fenua mai tei faaitehia i roto i ta ’Na Parau.

Te na ô ra Faizal: “Ua papu ia ’u i teie nei, e ô no ǒ mai i te Atua ta ’u Bibilia. Ia feruri tatou, mai te peu e nehenehe ta te Atua e hamani i te ao nui, aita anei to ’na e mana no te horoa mai e no te paruru i te hoê buka? Aita ana‘e, mai te huru te parau ra tatou mea iti te puai o te Atua Mana hope! O vai hoi au no te faahiti i te parau mai tera?”—Isaia 40:8.







^ par. 3 A hi‘o i te tumu parau “E nafea ia maiti i te tahi huriraa Bibilia maitai?” i roto i Te Pare Tiairaa o te 1 no Me 2008 (Farani).






[image: E nafea ia papu te faaite ra te Bibilia i te parau mau?]


I roto i te tumu parau matamua o teie vea, ua hi‘opoahia mea nafea te Bibilia i tae mai ai ia tatou. E nafea râ ia papu o te Bibilia “te parau a te Atua,” e ere râ te hoê buka o te faatia i te mau aai? (Tesalonia 1, 2:13) A mataitai na i te video poto noa E nafea e papu ai ia tatou e e parau mau te Bibilia? i nia www.jw.org/ty. (A pata i nia PIAHIA > BUKA E BUKA RAIRAI)







^ (Tim. 2, 3:16) Te mau parau mo‘a atoa i papaihia ra e mea faaurua mai ïa e te Atua, e e mea maitai ei haapiiraa, ei a‘oraa, ei faaiteraa hapa, ei faaite mai i te parau-tia ra;



^ (Isa. 40:8) Te maehe nei te aihere, te maheahea nei te tiare; area te parau a to tatou Atua, e tia ïa i te vai-maite-raa.



^ (Tes. 1, 2:13) E te haamaitai atoa nei matou i te Atua aore e faaea, i te mea, a farii mai ai outou i te parau a te Atua i ta outou i ite ia matou nei, aore outou i farii ei parau na te taata, ei parau râ na te Atua, e oia mau â hoi, o tei rave puai hoi i roto ia outou i tei faaroo ra.








Ua ite anei oe?




No te aha mea taa ê to Iesu huru i nia i te lepera?




[image: Te tapea ra Iesu i te tahi taata lepera]


Ua mǎta‘u roa te mau ati Iuda i tahito ra i te ma‘i lepera matauhia i tera tau. E ma‘i pee riaria mau tera o te tuino roa i te mau uaua uira o te mau mero o te tino mai te avae, te rima, te tari‘a e te hoho‘a mata. Aita e ravea rapaauraa no te ma‘i lepera. E faataa-ê-hia tei roohia i tera ma‘i i te toea o te taata e e faahepohia ratou ia faaite i to ratou tupuraa.—Levitiko 13:45, 46.

Ua haamau te mau tia faaroo ati Iuda i ta ratou iho mau ture no nia i te ma‘i lepera o tei ore i papaihia i roto i te Parau a te Atua. Ua haafifi faufaa ore noa ïa te reira i te oraraa o te taata o tei roohia i tera ma‘i. Te na ô ra te pǎpǎ ture a te mau tia haapaoraa o tera tau, e tia ia vaiiho e piti metera te atea i roto i te taata e te hoê lepera. Ia mata‘ihia râ, e tia ia vaiiho 45 metera. Ua mana‘o hape vetahi feia hi‘opoa i te mau tuutuu ati Iuda e tia i te taata lepera ia ora i rapaeau mai i te oire. Te parau ra hoi te Bibilia, “ei rapae au mai i te puhapa oia e parahi ai.” No reira ia ite te hoê orometua i te tahi taata lepera i roto i te oire, e taora oia ia ’na i te ofai a na ô atu ai: “A ho‘i i to oe vahi, eiaha e haaviivii i te taata.”

Auê ïa taa-ê-raa ia Iesu! Aita roa oia i tiahi i te mau lepera, ua tapea râ e ua faaora atoa ’tu i to ratou ma‘i.—Mataio 8:3.






Eaha te mau tumu i faatia ’i te mau aratai haapaoraa ati Iuda i te faataaraa?




[image: Parau faataaraa no te matahiti 71 aore ra 72]
Parau faataaraa no te matahiti 71 aore ra 72





I te senekele matamua, ua riro te faataaraa ei aimârôraa i rotopu i te mau aratai haapaoraa. I te hoê taime, ua tamata te tahi mau Pharisea ia Iesu na roto i teie uiraa: “E au anei i te ture ia haapae [aore ra faataa] noa te tane i ta ’na vahine i te mau hapa rii atoa nei?”—Mataio 19:3.

Ua faatia te ture a Mose i te tane ia faataa i ta ’na vahine ia “itea ihora e ana te hoê ino i nia ia ’na ra.” (Deuteronomi 24:1) I te tau o Iesu, aita te mana‘o o na pǔpǔ haapii orometua e piti i tu no nia i tera ture. I au i te pǔpǔ Samai, te mea etaeta a‘e, o te faaturi ana‘e te tumu o te faatia ra ia faataa. I te tahi pae, te haapii ra te pǔpǔ Hilela, e nehenehe te tane e faataa i ta ’na vahine no te tahi peapea haihai roa. Te na ô ra ïa tera pǔpǔ, e nehenehe e faataa i te vahine aita ana‘e te tane i au i te maa aore ra ua ite oia i te tahi atu vahine nehenehe a‘e.

Eaha ta Iesu i pahono i te mau Pharisea? Ua na ô oia: “O te haapae noa i ta ’na vahine, e ere [no] te faaturi, a faaipoipo ai i te tahi, ua faaturi ïa: e o te faaipoipo i taua vahine i haapaehia ra, ua faaturi atoa ïa.”—Mataio 19:6, 9.









^ par. 1 (Lev. 13:45, 46) E te taata i pohe i te lepera ra, e pii noa oia, Ua viivii, ua viivii, ma te ahu mahae, e te taupoo ore, e ma te tapoihia to ’na taa: 46 e taua poheraa atoa no ’na i te lepera ra, e parauhia oia e, ua viivii oia; oia ana‘e ra i to ’na parahiraa; ei rapae au mai i te puhapa oia e parahi ai.



^ par. 3 (Mat. 8:3) Ua faatoro atura Iesu i tana rima, faatiaia ’tura ia ’na, na ô atura, Ua tia ia ’u, ia mâ oe. Mâ ’tura te lepera i reira ra.



^ par. 4 (Mat. 19:3) Ua haere maira te mau Pharisea ia ’na ra, ua na ô maira, i te râmâraa mai ia ’na, E au anei i te ture ia haapae noa te tane i ta ’na vahine i te mau hapa rii atoa nei?



^ par. 5 (Deut. 24:1) Ia rave te taata i te vahine, e faaipoipo atura ia ’na, aore a‘era taua vahine ra i hinaarohia e taua taata ra, no te mea ua itea ihora e ana te hoê ino i nia ia ’na ra: e papai oia i te tahi parau haapae a tuu atu ai i tana rima, a tuu noa ’tu ai oia ia ’na i rapae i to ’na fare.



^ par. 6 (Mat. 19:6) E teie nei, e ere atura raua i te toopiti, hoê râ. E ta te Atua i taati ra, eiaha te taata e faataa ê atu.



^ par. 6 (Mat. 19:9) e teie nei, e parau atu vau ia outou, O te haapae noa i ta ’na vahine, e ere i to te faaturi, a faaipoipo ai i te tahi, ua faaturi ïa: e o te faaipoipo i taua vahine i haapaehia ra, ua faaturi atoa ïa.









[image: Te hinaaro ra te tahi taata e tupai i ta ’na vahine]



E ore anei te mau ohipa iino i te hoê mahana?


Ua hamani-ino-hia anei oe aore ra te tahi mero o to utuafare? Ua tano anei oe i te mǎta‘u ia hamani-ino-hia oe? Ua parauhia o te mau ohipa hamani-ino-raa taata “te fifi o te rahi noa ’tura na te ao nei.” A hi‘o na te tahi mau hi‘oraa.






HAMANI-INO-HIA E TE APITI: Ia au i te Nunaa Amui, “i te tahi taime o to ratou oraraa, hoê vahine i nia e toru o tei taparahihia aore ra tei haavîhia e to ratou apiti ia taoto. E au ra na te ao nei, hoê vahine i nia e pae o te maferahia aore ra o te tamatahia i te mafera.”

HAMANI-INO-RAA I ROTO I TE MAU AROÂ: Ua faaitehia, hau atu 30 000 pǔpǔ taata o te faatupu ra i te mau ohipa iino i te Hau Amui no Marite. Hoê taata i nia e toru o tei faaite ua hamani-ino-hia ratou i Marite Latino.

TAPARAHIRAA TAATA: I 2012, fatata 500 000 taata o tei taparahi-pohe-hia i tera noa matahiti. Ua rahi a‘e ïa i te feia o tei pohe i te tama‘i. Tei Afirika apatoa e Marite no ropu te numera rahi roa ’‘e o te taparahiraa taata. I ǒ noa, ua tataimaha te numera o te ao nei. I te matahiti hoê, hau atu 100 000 taata tei haapohehia i Marite Latino e i Beresilia noa, 50 000 ïa. Te vai ra anei te tahi ravea no te faaore roa i te mau ohipa iino?






E ORE ANEI TE MAU OHIPA IINO I TE HOÊ MAHANA?


No te aha te mau ohipa iino i rahi roa ’i? E rave rahi tumu, teie râ te tahi: Te mau peapea i rotopu i tera e tera nunaa taata e te taa-ê-raa rahi e vai ra i roto i te feia veve e te mea tao‘a, te haafaufaa-ore-raa i te ora o vetahi ê, te inu-hua-raa i te ava e te raau taero, te haerea ino o te feia paari o tei riro ei hi‘oraa no te tamarii e te rahi o te feia iino o tei ore i faautuahia e te ture.

Parau mau, ua topa rii mai te rahiraa o te mau ohipa iino i te tahi mau fenua. I te oire taata roa o São Paulo i Beresilia, ua topa te numera o te taparahiraa taata, fatata 80 i nia i te hanere ia faaauhia i na ahuru matahiti i mairi. Te maraa noa ra râ te mau ohipa iino huru rau i tera oire. No te taparahiraa taata, i nia 100 000 taata, 10 tei taparahi-pohe-hia. Eaha te titauhia ia ore te mau ohipa iino i te hoê mahana?

Ia ore te mau ohipa iino, e titauhia ia taui i te huru o te taata. Ia monohia ïa te teoteo, te nounou e te miimii i te here, te faatura e te tâu‘a ia vetahi ê.

Eaha te turai i te taata ia rave i tera mau tauiraa rahi? A hi‘o na i ta te Bibilia e haapii ra:

	  “Teie hoi te hinaaro [aore ra here] i te Atua, o te haapao i ta ’na ra parau.”—Ioane 1, 5:3.



	  “Mǎta‘u to ’u ia Iehova, e te riaria nei au i te ino.”*—Maseli 8:13.





O te here i te Atua e te mǎta‘u i te faaoto ia ’na te tahi tumu rahi o te nehenehe e tauturu i te taata, oia atoa te feia iino, ia taui. E ere o rapae noa te taui, te huru o roto atoa râ. E nehenehe mau anei râ?

A hi‘o na ia Alex* o tei tapeahia 19 matahiti i te fare tapearaa no Beresilia no te mau ohipa iino e rave rau ta ’na i rave. Ua riro mai oia ei Ite no Iehova i 2000 i muri a‘e i to ’na haapiiraa i te Bibilia e o ratou. Ua taui mau anei o ’na? E, e te tatarahapa mau ra Alex i te mau ohipa iino atoa ta ’na i rave. Te na ô ra o ’na: “Na to ’u here i te Atua i turai ia ’u ia imi i te ravea ia faaore o ’Na i ta ’u mau hara. Ua tauturu mai te mauruuru e te here ia Iehova ia taui.”

Ahuru ma pae matahiti te maoro to César no Beresilia riroraa ei taata eiâ. I te tahi taime, ua faaohipa atoa o ’na i te pupuhi. Na te aha i turai ia ’na ia taui? I roto i te fare tapearaa, ua farerei oia i te mau Ite no Iehova e ua haapii atoa i te Bibilia. Te faataa ra César: “Tera te taime matamua i ite ai au i te oaoa mau. Ua haapii au i te here i te Atua e te mǎta‘u ia ’na, te auraa, eiaha e rave faahou i te ino ia ore o Iehova ia oto. Ua hinaaro vau e faaite i to ’u mauruuru no to ’na maitai rahi. Na tera here e mǎta‘u i turai ia ’u ia taui.”



[image: Hoa faaipoipo e ta raua tamaiti]
A hi‘o eaha te rave no te ora i roto i te hoê ao aore e ohipa ino faahou





Eaha ta teie mau hi‘oraa e faaite ra? E mana to te Bibilia no te taui roa i te taata, na reira atoa to ratou feruriraa. (Ephesia 4:23) Te na ô faahou ra Alex tei faahitihia i nia: “E au te mau mea ta ’u i haapii i roto i te Bibilia i te pape o tei tamâ ia ’u, ua matara mǎrû noa te viivii a tamâhia ’i to ’u feruriraa. Aita vau i mana‘o noa ’‘e e tia ia ’u ia faarue i tera mau mea i te hoê mahana.” Oia mau, ia faaî tatou i to tatou feruriraa i te poroi viivii ore o te Bibilia, e mâ aore ra e ore roa te ino. E mana to te Parau a te Atua no te tamâ. (Ephesia 5:26) I reira te feia ino roa e miimii e taui ai, e riro ai ei taata maitai e te hau maoti te haapaoraa i te mau faaueraa Bibilia.—Roma 12:18; Isaia 48:18.

Hau atu vau mirioni Ite no Iehova i 240 fenua o tei ite i te ravea no te faaore i te mau ohipa iino. E taata ratou no te mau nunaa atoa, e feia veve e tao‘a. Noa ’tu to ratou oraraa na mua ’‘e, ua haapii ratou i te here e te mǎta‘u i te Atua. I te here atoa i te tahi e te tahi e te ora ma te hau ei utuafare hoê na te ao. (Petero 1, 4:8) Te haapapu ra to ratou oraraa e nehenehe te mau ohipa iino e ore i te hoê mahana.






FATATA TE HOÊ AO AORE FAAHOU E OHIPA INO!


Te fafau ra te Bibilia fatata te Atua i te faaore i te mau ohipa iino i nia i te fenua nei. Eaha te tiai mai ra i teie nei ao ino? “Te mahana haavaraa [a te Atua,] i te poheraa o te feia paieti ore ra.” (Petero 2, 3:5-7) Aore faahou e taata ino no te haamauiui ia vetahi ê. E nafea ia papu tera ta te Atua e hinaaro ra e rave?

Te na ô ra te Bibilia: “Te rave parau ino ra, ua riri roa [to te Atua] aau ia ’na.” (Salamo 11:5) Mea au roa na te Atua poiete i te hau e te parau-tia. (Salamo 33:5; 37:28) No reira oia e haamou roa ’i i te feia iino.

E itehia ïa te hoê ao apî hau mau! (Salamo 37:11; 72:14) No te aha e ore ai e haapii atu â no te ite eaha te rave no te ora i roto i tera ao apî aore faahou e ohipa ino?







^ par. 12 O Iehova te i‘oa o te Atua i roto i te Bibilia.


^ par. 14 Ua tauihia te mau i‘oa.






[image: Mai te fare tapearaa e tae atu i te mau haamaitairaa]


Te faatia ra te tahi taata i to ’na aamu i roto i te video poto noa Mai te fare tapearaa e tae atu i te mau haamaitairaa i nia www.jw.org/ty. (A pata i nia NO NIA IA MATOU > OHIPA)









^ (Ioa. 1, 5:3) Teie hoi te hinaaro i te Atua, o te haapao i ta ’na ra parau: e ere hoi ta ’na parau i te mea teimaha.



^ (Mas. 8:13) Mǎta‘u to ’u ia Iehova, e te riaria nei au i te ino; te teoteo, e te faarahi, e te parau a te feia taiata, e te vaha mârô ra, o ta ’u ïa e riaria nei.



^ (Eph. 4:23) e ia faahouhia outou i to outou varua ra i te aau;



^ (Eph. 5:26) Ia haamaitai e ia tamâ oia ia ’na, i te horoiraa pape, e te parau i a‘ohia ra,



^ (Roma 12:18) Peneia‘e o te tia ra, e parahi hau noa outo[u] i roto i te taata atoa nei.



^ (Isa. 48:18) Ahiri oe i faaroo mai i te mau faaue na ’u e; ua riro ïa to oe maitai mai te pape pue ra; e ta oe utua mai te are moana ra:



^ (Pet. 1, 4:8) O te aroha, ia u‘ana maite ïa ia outou outou iho: e moe hoi te hapa e rave rahi i te aroha.



^ (Pet. 2, 3:5-7) Te tia ra hoi ia ratou te haamoe i teie, e na te parau a te Atua i hamani i te ra‘i i tahito ra, e te fenua i vai i raro i te miti, e tei araa i nia i te miti: 6 i pohe ai te reira fenua i te ninaraahia e te miti: 7 area te ra‘i e te fenua e vai nei, te tapeahia nei ïa e taua parau ra no te auahi ia tae i te mahana haavaraa, i te poheraa o te feia paieti ore ra.



^ (Sal. 11:5) Te tamata maira Iehova i te feia parau-tia, area te taiata e te rave parau ino ra, ua riri roa tana aau ia ’na.



^ (Sal. 33:5) Hinaaro oia i te parau-tia e te au: te î nei te fenua i te maitai a Iehova.



^ (Sal. 37:28) E mea au hoi na Iehova te parau-tia, e ore hoi oia e faarue i tana feia mo‘a ra. E vai â ratou e a muri noa ’tu; area te huaai o te paieti ore ra, e tâpû-ê-hia ïa.



^ (Sal. 37:11) Area te feia mǎrû ra, e parahi ïa i te fenua, e oaoa ratou i te rahi o te hau ra.



^ (Sal. 72:14) E faaora oia ia ratou i te haavare e te rave ino ra, e to ratou toto e riro ei mea tao‘a na ’na.

UA TAUI TE BIBILIA I TO ’U ORARAA

Ehia taime to ’u hi‘araa hou a manuïa ’i!

Faatiaraa a Josef Mutke


	MATAHITI FANAURAA: 1953



	FENUA: AUTERALIA



	AAMU: MATAU I TE MATAITAI I TE HOHO‘A FAUFAU











[image: Josef Mutke i to ’na apîraa]


NA MUA ’‘E:

 Ua faarue to ’u metua tane i te fenua Heremani i 1949 no te haere i Auteralia. Ua imi oia i te ohipa i roto i te mau taiete heruraa e hamaniraa ito. I te mataeinaa Victoria to ’u papa i te nohoraa e te faaipoiporaa i to ’u mama e fanauhia ’tura vau i 1953.

Tau matahiti i muri a‘e, ua haamata to ’u mama i te haapii i te Bibilia e te mau Ite no Iehova. E nehenehe e parau, ua paari au e te mau haapiiraa a te Bibilia. Mea au ore roa râ na to ’u papa i te mau haapaoraa atoa. Ua riro mai oia ei taata ino, haavî e ua riaria roa to ’u mama ia ’na. Ua tamau râ o ’na i te haapii i te Bibilia ma te huna e au atura o ’na i ta ’na i haapii. Aita ana‘e papa i te fare, e faaite mai mama i ta ’na i haapii, ia ’u e to ’u tuahine. Ua faataa mai o ’na e riro te fenua ei paradaiso a muri a‘e e e ite mâua i te oaoa ma te haapao i te mau ture aveia a te Bibilia.—Salamo 37:10, 29; Isaia 48:17.

I te 18raa o to ’u matahiti, ua faarue au i te fare no to papa huru ino. Noa ’tu ua tiaturi au no roto mai te Bibilia ta Mama i haapii mai, aita vau i haafaufaa i te reira. Aita atoa ïa i haapao i roto i to ’u oraraa. Ua haamata vau i te ohipa i te tahi vahi heruraa arahu ei rave ohipa i roto i te uira. I te 20raa o to ’u matahiti, ua faaipoipo e toru matahiti i muri a‘e fanau maira ta mâua hoê tamahine. I tera taime, ua feruri au i to ’u oraraa. Ua ite e oaoa to ’u utuafare maoti te mau aratairaa Bibilia, haamata ’tura vau i te haapii e te hoê Ite no Iehova. Mea riri roa râ na ta ’u vahine i te mau Ite. I to ’u haereraa i te taime matamua i ta ratou putuputuraa, ua titau mai oia ia maiti, te haapiiraa Bibilia aore ra to ’u utuafare. No to ’u paruparu, farii atura i te faaea i te amuimui e te mau Ite no Iehova. I muri a‘e râ, ua tatarahapa roa vau i te ore e haapao i ta ’u i ite mea tia.

I te tahi mahana, ua turai mai to ’u mau hoa ohipa ia mataitai i te hoho‘a faufau. Noa ’tu mea hairiiri, ua hinaaro noa to ’u mata e hi‘o i te reira! I te hopearaa, ua faahapa noa vau ia ’u. Ma te haamana‘o i ta te Bibilia e haapii ra, ua papu ia ’u e faautua mai te Atua. Ua tamau râ vau i te mataitai i te mau hoho‘a hairiiri e taui atura to ’u mana‘o no nia i te mau hoho‘a faufau. Eita ’tura ta ’u e nehenehe faahou e faaea i tera peu.

I te roaraa o na 20 matahiti i muri a‘e, ua atea ê roa ’tu â vau i te mau ture aveia ta mama i haapii mai. Ua faaite to ’u haerea eaha ta ’u i tuu i roto i to ’u feruriraa. Mea faufau ta ’u huru paraparau e mea arearea roa na ’u te mau faatiaraa faufau. Ua hape roa to ’u mana‘o no nia i te mau peu taotoraa. Mea faaipoipohia vau, aita râ i taiâ i te taoto i tahi atu mau vahine. I te hoê mahana, tei mua vau i te hi‘o e aita roa vau i au i te taata ta ’u e ite ra. Aita vau i faatura faahou ia ’u iho, ua riro mai râ ei taata hairiiri mau!

Ua taa vau i ta ’u vahine e ua ino roa to ’u oraraa. I muri a‘e, ua pure au ia Iehova ma to ’u aau atoa. Ua rave faahou atura vau i ta ’u haapiiraa Bibilia noa ’tu 20 matahiti tei mairi. I muri a‘e, ua pohe to ’u papa e tia ’tura i to ’u mama ia bapetizohia ei Ite no Iehova.






UA TAUI TE BIBILIA I TO ’U ORARAA:

 Mea taa ê roa to ’u oraraa i te mau ture aveia teitei a te Bibilia. I tera râ taime, ua faaoti papu vau i te imi i te hau o te feruriraa ta te Bibilia e fafau ra. Ua haapae au i te mau parau faufau e ua haavî i to ’u huru. Ua faaea atoa vau i te mau peu taotoraa faufau, te pere moni, te inu hua i te ava e te eiâ i to ’u paoti ohipa.

Aita to ’u mau hoa ohipa i taa no te aha vau i hinaaro ai e taui roa. E toru matahiti te maoro, ua tamau ratou i te turai mai ia ho‘i i tera mau peu iino. Ia hema vau maa taime ma te riri aore ra ma te parau ino, oaoa roa ratou i te na ô mai: “Era, ua ho‘i mai te huru tahito o Josef!” Auê te mauiui tera mau parau! E pinepine au i te faahapa ia ’u.

I te vahi raveraa ohipa, ua rahi roa te hoho‘a faufau, mea ê to roto i te matini roro uira, mea ê te mea neneihia. E hapono tamau te mau hoa ohipa i te reira maoti te matini roro uira mai ta ratou i rave i nia ia ’u na mua ’‘e. Te tutava ra vau i te faaea i tera peu, area ratou ua tamata noa ïa i te turai mai ia hara. Ua imi au i te tauturu e te faaitoitoraa i te taata o tei faatere i ta ’u haapiiraa Bibilia. Ia haamahora vau i to ’u aau, e faaroo mai oia ma te faaoromai. Ma te faaohipa i te mau irava Bibilia taa maitai, ua faaite mai oia e nafea ia mau papu e ua faaitoito atoa mai ia imi tamau i te tauturu a Iehova na roto i te pure.—Salamo 119:37.

I te hoê mahana, ua ani au i te mau hoa ohipa ia putuputu. I te taeraa mai te taatoaraa, ua ani atu vau ia horoa i te hoê pia i na taata e piti o tei faaite e taero ava raua. Tuô paatoa ihora ratou: “Eiaha! E hoa a‘era, te tamata ra hoi raua i te faaea!” Pahono ihora vau: “O vau atoa!” Mai tera mahana mai â, ua ite ratou te tutava ra vau i te faaea i te mataitai i te hoho‘a faufau e aita ’tura i turai faahou mai ia ho‘i i to ’u huru tahito.

I muri a‘e e maoti te tauturu rahi a Iehova, ua tia ia ’u ia faaea roa i te mataitai i te hoho‘a faufau. I 1999, ua bapetizohia vau ei Ite no Iehova. Auê au i te mauruuru i te faaoromai rahi o te Atua, tia ’tura ia ’u ia taui e ia fana‘o i te hoê oraraa tura e te oaoa!

I teie nei, ua taa ia ’u no te aha mea au ore na Iehova te mau mea ta ’u i rave ehia matahiti. Ei Metua î i te here, ua hinaaro o ’na e paruru ia ’u i te peapea rahi ta te hoho‘a faufau e faatupu. Mea tano roa te mau mana‘o o te Maseli 3:5, 6! Te na ô ra hoi: “E tiaturi ia Iehova ma to aau atoa ra; eiaha râ e tiaturi i to oe ihora haapao. Eiaha e haamoe ia ’na i to oe atoa ra mau haerea; e na ’na e faaite ia oe i to oe ra mau haerea.” E ere noa te mau ture aveia Bibilia i te parururaa, e ravea atoa râ no te ite i te oaoa mau.—Salamo 1:1-3.








[image: Josef Mutke i teie mahana]


TO ’U FAUFAARAAHIA:

 Na mua ’‘e, ua au ore roa vau ia ’u. I teie nei râ, te faatura ra vau ia ’u e ua faaea i te faahapa noa. E oraraa tura to ’u e te ite nei au ua faaore o Iehova i ta ’u mau hara e te turu atoa mai ra oia. I 2000, ua faaipoipo vau ia Karolin, te tahi vahine Kerisetiano nehenehe mau o te here ra ia Iehova mai ia ’u. E oraraa hau to mâua i te fare. Auê mâua i te mauruuru i te riro ei mero o te hoê utuafare Kerisetiano tura e te î i te here na te ao atoa nei.









^ (Sal. 37:10) No parahirahi a‘e te paieti ore, e aita ra; oia â ïa, e hi‘o â oe i to ’na vahi, e aita nei.



^ (Sal. 37:29) E parahi te feia parau-tia i nia i te fenua, e parahi tamau â ratou i reira.



^ (Isa. 48:17) Te na ô maira Iehova; o to oe Ora, Tei Mo‘a i Iseraela nei: O vau to Atua ra, o Iehova; o tei faaite ia oe i te mea e maitai ai oe ra; o tei aratai ia oe na te e‘atia maitai ia haere oe ra.



^ (Sal. 119:37) E faafariu ê i tau mata ia ore ia hi‘o i te mea faufaa ore; e faaitoito oe ia ’u i to oe ra e‘a.



^ (Mas. 3:5, 6) E tiaturi ia Iehova ma to aau atoa ra; eiaha râ e tiaturi i to oe ihora haapao. 6 Eiaha e haamoe ia ’na i to oe atoa ra mau haerea; e na ’na e faaite ia oe i to oe ra mau haerea.



^ (Sal. 1:1-3) E ao to te taata, aore e faaau i to ’na haerea i te a‘o a te paieti ore, aore i taahi i te e‘a o te feia rave hara ra, e aore hoi i parahi i te parahiraa o te feia tâhitohito ra. 2 O tei hinaaro râ i te ture a Iehova; e tei ta ’na ture to ’na mana‘oraa i te rui e te ao. 3 E au oia i te raau i tanuhia i te hiti anavai ra, o tei hotu i to ’na ra tau mau, e o tei ore roa i maheahea to ’na rau; oia atoa, o ta ’na atoa e rave ra, te maitai ra ïa.








Te hi‘opoaraa faufaa roa ’‘e ta oe e rave





E PARAU anei oe e Kerisetiano oe? Mai te peu e, tei rotopu oe i na piti miria tiahapa taata na te ao o te parau ra e pǐpǐ ratou na te Mesia. Hoê ïa taata i nia e toru o te pahono mai tera! I teie mahana, e tausani pǔpǔ faaroo o te piihia Kerisetiano, mea taa ê râ ta ratou mau haapiiraa e to ratou mau mana‘o. Mea taa ê roa paha ta oe mau tiaturiraa i ta te tahi atu mau taata o te parau ra e Kerisetiano ratou. Mea faufaa anei ia hi‘opoa i ta oe mau tiaturiraa? E, mai te peu iho â râ te hinaaro ra oe e haapao i ta te Bibilia e haapii ra.

I piihia na te mau pǐpǐ matamua a Iesu Mesia, “Kerisetiano.” (Ohipa 11:26) Aita e faufaa ia horoa i te i‘oa ê no ratou, hoê ana‘e hoi faaroo Kerisetiano i tera tau. Mea hoê te mau Kerisetiano no te mea ua haapao ratou paatoa i te mau haapiiraa e faaueraa a Iesu Mesia tei haamau i te amuiraa Kerisetiano. E no ta oe haapaoraa? Te haapii ra anei i ta te Mesia i haapii? Eaha te mau tiaturiraa a te mau pǐpǐ matamua a Iesu? E nafea ia papu i te reira? Hoê ana‘e ravea, e hi‘opoa i ta te Bibilia e parau ra.

A hi‘o na: Mea faatura roa na Iesu Mesia i te mau Papai, te Parau a te Atua. Mea au ore roa na ’na te feia o tei haafaufaa a‘e i te mana‘o taata i te mau haapiiraa Bibilia. (Mareko 7:9-13) Mea tano ïa ia parau, ua niuhia te mau tiaturiraa a te mau pǐpǐ mau a Iesu i nia i te Parau a te Atua. Mea maitai ia uiui te mau Kerisetiano atoa, ‘Ua niuhia anei te mau haapiiraa a ta ’u haapaoraa i nia i te Bibilia?’ No te pahono i tera uiraa, no te aha e ore ai e faaau i ta ta oe haapaoraa e haapii ra e ta te Bibilia e parau ra?

Ua faaite Iesu e tia ia haamori i te Atua ma te parau mau o te itehia i roto i te Bibilia. (Ioane 4:24; 17:17) E ua parau te aposetolo Paulo, e faaorahia tatou “ia noaa te ite i te parau mau.” (Timoteo 1, 2:4) Mea faufaa roa ia niuhia ta tatou mau tiaturiraa i nia i te parau mau papu a te Bibilia. No te aha? Ia ora tatou!






E NAFEA IA FAAAU I TA OE MAU TIATURIRAA E TE BIBILIA?


A taio e a feruri maite na i na ono uiraa e te pahonoraa a te Bibilia. I muri iho, a uiui ia oe, ‘Ua tano anei ta ta ’u haapaoraa e haapii ra i ta te Bibilia e parau ra?’

Mea faufaa roa te hi‘opoaraa o ta oe e rave maoti teie mau mana‘o. E farii anei oe i te faaau i te tahi atu haapiiraa a ta oe haapaoraa e ta te Bibilia e haapii ra? E oaoa roa te mau Ite no Iehova i te tauturu ia oe ia hi‘opoa i te parau mau papu i roto i te Bibilia. No te aha e ore ai e ani i te hoê haapiiraa Bibilia tamoni ore i te tahi Ite no Iehova? Aita ana‘e, a hi‘o i nia i ta matou reni jw.org/ty.







	1 UIRAA: O vai te Atua?

PAHONORAA: O Iehova te Atua mure ore e te Mana hope, na ’na i poiete i te mau mea atoa e o ’na te Metua o Iesu.


	EAHA TA TE BIBILIA E PARAU RA?

“Te haamaitai nei mâua i te Atua, i te Metua o to tatou Fatu o Iesu Mesia, ma te pure tamau â [no] outou.”—Kolosa 1:3.

“Aitâ oe i ite, aitâ oe i faaroo, e e parahiraa mure ore to te Atua, to Iehova, o tei hamani i te fenua e tae noa ’tu i te hopea ra!”—Isaia 40:28.

A hi‘o atoa Roma 10:13; Timoteo 1, 1:17.




	2 UIRAA: O vai Iesu Mesia?

PAHONORAA: O Iesu te Tamaiti matahiapo a te Atua. Mea poietehia Iesu, e haamataraa ïa to ’na. Tei raro a‘e Iesu i te Atua e o te hinaaro o to ’na Metua ta ’na e haapao.


	EAHA TA TE BIBILIA E PARAU RA?

“E rahi hoi tau Metua ia ’u.”—Ioane 14:28.

“O te hoho‘a mau [Iesu] o te Atua itea-ore-hia ia hio, o te matahiapo o te mau mea atoa i poietehia.”—Kolosa 1:15, Te Faufaa Api.

A hi‘o atoa Mataio 26:39; Korinetia 1, 15:28.




	3 UIRAA: Eaha te varua mo‘a?

PAHONORAA: E ere te varua mo‘a i te taata, e puai râ o ta te Atua e faaohipa no te faatupu i to ’na hinaaro. E nehenehe te taata e îhia i te varua mo‘a e e itoitohia i te reira.


	EAHA TA TE BIBILIA E PARAU RA?

“E tei te faarooraa mai Elisabeta i to Maria aroharaa ’tu, ua ou‘a ihora te tamaiti i roto i to ’na opu; î a‘era Elisabeta i te Varua Maitai.”—Luka 1:41.

“E noaa râ to outou mana i te Varua Maitai ia haere mai i nia iho ia outou.”—Ohipa 1:8.

A hi‘o atoa Genese 1:2; Ohipa 2:1-4; 10:38.




	4 UIRAA: Eaha te Basileia o te Atua?

PAHONORAA: O te Faatereraa arii a te Atua i te ra‘i e o Iesu te Arii. Fatata tera Faatereraa arii i te faatupu i te hinaaro o te Atua i te mau vahi atoa i nia i te fenua nei.


	EAHA TA TE BIBILIA E PARAU RA?

“Ua faaoto maira te toohitu o te melahi i ta ’na, e e mau reo rarahi atura tei nia i te ra‘i, i te na ôraa e, O te basileia ra o teie nei ao ua riro ei basileia no to tatou Fatu e no ta ’na ra Mesia, e e vai ïa te hau ia ’na e a muri noa ’tu.”—Apokalupo 11:15.

A hi‘o atoa Daniela 2:44; Luka 11:2.




	5 UIRAA: E haere anei te feia maitai atoa i te ra‘i?

PAHONORAA: Eita. O te hoê pǔpǔ taata taiva ore piihia “nǎnǎ iti” tei maitihia e te Atua no te ora i te ra‘i. E faatere ratou e o Iesu ei arii no te huitaata.


	EAHA TA TE BIBILIA E PARAU RA?

“Eiaha e mǎta‘u, e tau nǎnǎ iti e; e mea hinaaro na to outou Metua i te horoa mai i te basileia no outou.”—Luka 12:32.

“E riro râ ratou ei tahu‘a na te Atua e na te Mesia, e e hau to ratou ia ’na ra.”—Apokalupo 20:6.

A hi‘o atoa Apokalupo 14:1, 3.




	6 UIRAA: Eaha te opuaraa a te Atua no te fenua e te huitaata?

PAHONORAA: I raro a‘e i te Faatereraa arii a te Atua, e riro te fenua ei paradaiso e e fana‘o te feia taiva ore i te ea maitai, te hau aore e hopearaa e te ora mure ore.


	EAHA TA TE BIBILIA E PARAU RA?

“Area te feia mǎrû ra, e parahi ïa i te fenua, e oaoa ratou i te rahi o te hau ra.”—Salamo 37:10, 11.

“E na te Atua e horoi i to ratou roimata atoa; e e ore roa te pohe, e te oto, e te mihi, e te mauiui, e ore atoa ïa, no te mea ua mou te mau mea tahito ra.”—Apokalupo 21:3, 4.

A hi‘o atoa Salamo 37:29; Petero 2, 3:13.













^ (Ohi. 11:26) Ite atura oia ia ’na, e ua aratai maira ia ’na i Anetiohia; e hoê atoa o raua matahiti i reira i te amuiraa i taua ekalesia ra, e haapii atura i te taata e rave rahi, e i Anetiohia na te mairiraahia to te mau pǐpǐ i‘oa e [K]herisetiano.



^ (Mar. 7:9-13) E ua na ô atura oia ia ratou, Faaore tiâ outou i ta te Atua ra parau, ia ô mai ta outou parau i tuuhia maira. 10 I parau mai hoi Mose e, E faatura i to metua tane e to metua vahine; e o tei faaino i te metua tane e te metua vahine ra, e taparahi-pohe-roa-hia ïa: 11 te parau na râ outou, Ia parau te taata i tana metua tane e tana metua vahine, Ia Korebana, oia hoi ia haamo‘ahia, ta ’u atoa nei tao‘a e faufaahia ’i oe na; 12 eiaha oia e turu noa ’tu i tana metua tane e tana metua vahine i reira i ta outou; 13 i te faaoreraa i te parau a te Atua i ta outou parau i tuuhia mai i haamauhia e outou na. E e rave rahi ta outou mea e rave nei mai te reira te huru.



^ (Ioa. 4:24) E Varua te Atua, e te feia e haamori ia ’na ra, e haamori ïa ma te varua e te parau mau e tia ’i.



^ (Ioa. 17:17) E haamaitai oe ia ratou i te parau mau na oe; o to parau na te parau mau.



^ (Tim. 1, 2:4) o tei hinaaro i te taata atoa ia ora, e ia noaa te ite i te parau mau.



^ (Kol. 1:3) Te haamaitai nei mâua i te Atua, i te Metua o to tatou Fatu o Iesu Mesia, ma te pure tamau â ia outou,



^ (Isa. 40:28) Aitâ oe i ite, aitâ oe i faaroo, e e parahiraa mure ore to te Atua, to Iehova, o tei hamani i te fenua e tae noa ’tu i te hopea ra; e ore hoi oia e matapouri, e ore te rohirohi; e to ’na ite, e ore e noaa ’tu ia titau!



^ (Roma 10:13) O te tiaoro atoa hoi i te i‘oa o Iehova ra, e hope roa ïa i te ora.



^ (Tim. 1, 1:17) E teie nei, ei te Arii hau mure ore e te pohe ore, e te itea ore ia hi‘o ra, ei te Atua paari aitâ ’tu, ei ia ’na te tura, e te hanahana, e a muri noa ’tu. Amene.



^ (Ioa. 14:28) Ua ite outou i ta ’u i parau atura e, Te haere ê nei au, e e ho‘i faahou mai au ia outou nei. Ahiri outou i hinaaro mai ia ’u, e oaoa ïa outou o vau e haere tia i te Metua ra; e rahi hoi tau Metua ia ’u.



^ (Kol. 1:15) o te huru mau oia o te Atua hi‘o-ore-hia ra, o tei fanau na i te mau mea atoa i hamanihia ra:



^ (Mat. 26:39) Haere atura oia i mua iti atu, tipapa ihora i raro ma te pure, na ô atura, E tau Metua e, ia tia ra, e hopoi ê atu i teie nei au‘a, ia tupu râ to oe hinaaro, eiaha to ’u.



^ (Kor. 1, 15:28) E ia tuu-mau-hia te mau mea atoa i raro a‘e ia ’na ra, e i raro atoa a‘e ïa te Tamaiti iho ia ’na, i tei tuu i te mau mea atoa i raro a‘e ia ’na ra, ia riro o te Atua i nia iho i te mau mea atoa i te mau vahi atoa ra.



^ (Luka 1:41) E tei te faarooraa mai Elisabeta i to Maria aroharaa ’tu, ua ou‘a ihora te tamaiti i roto i to ’na opu; î a‘era Elisabeta i te Varua Maitai,



^ (Ohi. 1:8) E noaa râ to outou mana i te Varua Maitai ia haere mai i nia iho ia outou: e ei ite hoi outou no ’u i Ierusalema nei e Iudea atoa hoi e ati noa ’‘e, e Samaria, e tae noa ’tu i te hopea o te fenua ra.



^ (Gen. 1:2) Te vai ano noa ra te fenua aore e faufaa, e te pouri hoi i nia iho i te iriatai; e ua faaarepurepu ihora te Varua o te Atua i nia iho i te moana.



^ (Ohi. 2:1-4) E tae mau atura i te mahana Penetekose; ua tairuru maite a‘era ratou atoa i te vahi hoê ma te hinaaro hoê. 2 E ore i mahia, o te haruru maira no nia mai i te ra‘i mai te mata‘i rahi u‘ana ra, î roa a‘era te fare i parahihia e ratou ra. 3 Ua fa maira te arero maa ia ratou ra mai te ahi ra te huru, e faaea ihora i nia iho ia ratou atoa ra, 4 e î a‘era ratou atoa i te Varua Maitai, e ua parau ihora i te parau ěê, i ta te Varua i horoa mai i te parau ia ratou ra.



^ (Ohi. 10:38) ia Iesu o Nazareta, o tei faatahinuhia mai e te Atua i te Varua Maitai e te mana ra; o tei hamani maitai haere ra, e te faaoraraa i te feia atoa i neineihia e te diabolo ra, tei ia ’na ra hoi te Atua.



^ (Apo. 11:15) Ua faaoto maira te toohitu o te melahi i ta ’na, e e mau reo rarahi atura tei nia i te ra‘i, i te na ôraa e, O te basileia ra o teie nei ao ua riro ei basileia no to tatou Fatu e no ta ’na ra Mesia, e e vai ïa te hau ia ’na e a muri noa ’tu.



^ (Dan. 2:44) Ia tae i te anotau o taua mau arii ra, e faatupu ai te Atua o te ra‘i ra i te hoê basileia, o te ore roa ïa e mou, e ore roa hoi e riro ia vetahi ê; e hope roa hoi taua mau basileia ra i te parari e e pau, e vai tera e a muri noa ’tu:



^ (Luka 11:2) Ua parau atura oia ia ratou, E na ô outou ia pure, E to matou Metua i te ao ra, ia raa to oe i‘oa. Ia tae to oe ra basileia. Ia haapaohia to oe hinaaro i te fenua nei mai tei te ra‘i atoa na.



^ (Luka 12:32) Eiaha e mǎta‘u, e tau nǎnǎ iti e; e mea hinaaro na to outou Metua i te horoa mai i te basileia no outou.



^ (Apo. 20:6) E ao to ’na, e te mo‘a, to te noaa ia ’na te tia-faahou-raa matamua ra; e ore roa te piti o te pohe e tiaia noa mai i te reira: e riro râ ratou ei tahu‘a na te Atua e na te Mesia, e e hau to ratou ia ’na ra e ia hoê tausani i te matahiti.



^ (Apo. 14:1) Hi‘o atura vau, e inaha, te tia noa ra te Arenio i nia iho i te mou‘a ra o Siona, ma te taata atoa hoi i pihai iho ia ’na, hoê hanere e maha ahuru ma maha i te tausani, ma te i‘oa o to ’na Metua i te papairaahia i nia iho i to ratou mau rae.



^ (Apo. 14:3) ua himene ihora ratou, mai te himene apî ra te huru, i mua i te terono, e i mua i na mea ora e maha ra, e te mau peresibutero ra: e aore roa e taata e ite ai i taua himene ra ia haapii, maori râ e, o taua hoê hanere, e maha ahuru, e maha tiahapa i te tausani ra, i tauihia no roto i teie nei ao.



^ (Sal. 37:10, 11) No parahirahi a‘e te paieti ore, e aita ra; oia â ïa, e hi‘o â oe i to ’na vahi, e aita nei. 11 Area te feia mǎrû ra, e parahi ïa i te fenua, e oaoa ratou i te rahi o te hau ra.



^ (Apo. 21:3, 4) Ua faaroo atura vau i te hoê reo rahi no te ra‘i maira, i te na ôraa mai e, Inaha tei ǒ te taata ra te sekene o te Atua, e e parahi oia i roto ia ratou ra, e ei taata ratou no ’na, e ei pihai atoa iho te Atua ia ratou, ei Atua no ratou. 4 E na te Atua e horoi i to ratou roimata atoa; e e ore roa te pohe, e te oto, e te mihi, e te mauiui, e ore atoa ïa, no te mea ua mou te mau mea tahito ra.



^ (Sal. 37:29) E parahi te feia parau-tia i nia i te fenua, e parahi tamau â ratou i reira.



^ (Pet. 2, 3:13) Te tatari nei râ tat[o]u i te ra‘i apî e te fenua apî ta ’na i parau maira, i te vai-mau-raa o te parau-tia ra.









[image: Te hoê utuafare i mua i te mau vahi haamoriraa e rave rau]



Eaha ta te Bibilia e parau ra?




Na vai i haamau i te haapaoraa?


TE PARAU RA VETAHI: Na te taata. Area te tahi atu, te mana‘o ra e ravea tera ta te Atua e faaohipa ra ia haafatata te taata ia ’na. Eaha to oe mana‘o?

EAHA TA TE BIBILIA E PARAU RA?

Te vai ra “te paieti [aore ra haapaoraa] mau e te ino ore i mua i te aro o te Atua, o to tatou Metua.” (Iakobo 1:27) Na te Atua ïa i haamau i te haapaoraa mau.

EAHA ’TU Â TA TE BIBILIA E HAAPII MAI RA?

	  E farii te Atua i te tahi haapaoraa ia niuhia te reira i nia i te parau mau Bibilia.—Ioane 4:23, 24.



	  Mea faufaa ore te mau haapaoraa o tei niuhia i nia i te mau mana‘o taata.—Mareko 7:7, 8.










E titauhia anei ia riro ei mero no te tahi haapaoraa?


E PAHONO ANEI OE?

	  E



	  Eita



	  Tei te huru





EAHA TA TE BIBILIA E PARAU RA?

“E haapao maite â tatou te tahi i te tahi, a faaaraara ’tu ai ia rahi te aroha, o te rave i te mau ohipa maitatai ra: eiaha hoi e faarue i ta tatou haaputuputuraa.” (Hebera 10:24, 25) Te hinaaro ra te Atua ia putuputu ta ’na mau tavini ei pǔpǔ faanahohia.

EAHA ’TU Â TA TE BIBILIA E HAAPII MAI RA?

	  Hoê â tiaturiraa ta te feia o te haamori amui ra i te Atua.—Korinetia 1, 1:10, 11.



	  E riro te mau mero o te haapaoraa ta te Atua e farii ei huitaeae na te ao nei.—Petero 1, 2:17.











No te ite atu â, a hi‘o i te pene 15 o teie buka, Eaha ta te Bibilia e haapii mau ra?, piahia e te mau Ite no Iehova

Te vai atoa ra i nia www.jw.org/ty





^ (Iak. 1:27) O te paieti mau e te ino ore i mua i te aro o te Atua, o to tatou Metua ra, o teie ïa, O te hamani maitai i te otare e te mau vahine ivi i to ratou ra ati, e te tiai maitai ia ’na iho, eiaha ia viivii i teie nei ao.



^ (Ioa. 4:23, 24) Ua fatata râ, e teie nei hoi taua hora ra, e haamori ai i te Metua te feia haamori mau ra, ma te varua e te parau mau: o te huru ïa o te feia haamori ta te Metua e titau nei. 24 E Varua te Atua, e te feia e haamori ia ’na ra, e haamori ïa ma te varua e te parau mau e tia ’i.



^ (Mar. 7:7, 8) E haamoriraa faufaa ore râ ta ratou ia ’u, tei haapii ratou i tei tuuhia mai e te taata ana‘e ra. 8 Ua haapae hoi outou i te parau a te Atua, e te tapea nei i tei tuuhia mai e te taata, mai te horoiraa pani, e te mau au‘a ra, e rave rahi hoi te peu mai te reira te huru ta outou e rave nei.



^ (Heb. 10:24, 25) E haapao maite â tatou te tahi i te tahi, a faaaraara ’tu ai ia rahi te aroha, o te rave i te mau ohipa maitatai ra: 25 eiaha hoi e faarue i to tatou haaputuputuraa, mai ta te tahi pae ra peu, e faaitoito râ; e ia rahi atu â te faaitoito, no te mea te hi‘o na outou i taua mahana ra i te fatataraa mai.



^ (Kor. 1, 1:10, 11) E teie nei, e au mau taeae, te a‘o atu nei au ia outou i te i‘oa o to tatou Fatu ra o Iesu Mesia, e ei parau hoê ta outou atoa na, e eiaha ia amahamaha i roto ia outou: ia ati maite râ outou ma te aau hoê e te mana‘o hoê. 11 Ua faaitehia mai au ia outou, e au mau taeae, e to te fetii o Heloe e, e mârôraa tei roto ia outou.



^ (Pet. 1, 2:17) E faaturatura ’tu i te taata atoa. E aroha ’tu i te hui taeae. E mǎta‘u i te Atua. E faateitei i te arii.








A taio â i nia i te Internet





API PARAU
Eaha te Bibilia no oe?

^ ***bh api 195-api 197 Te i‘oa o te Atua—Faaohiparaa e auraa***
TUHAA HAU
Te i‘oa o te Atua—Faaohiparaa e auraa
I ROTO i ta outou iho Bibilia, mea nafea te huriraahia te Salamo 83:18? Teie te huriraa a te Bibilia Huriraa o te ao apî o te mau Papai mo‘a: “Ia ite te taata e o oe, o Iehova te i‘oa, o oe ana‘e te Teitei i te fenua atoa nei.” Mai tera atoa te huriraa a te tahi atu mau Bibilia. Mea rahi râ te huriraa aita e faaohipa ra i te i‘oa ra Iehova, ua mono râ na roto i na tiaraa i‘oa “Fatu” aore ra “Mure ore.” Eaha râ to roto i teie irava? Te hoê tiaraa i‘oa anei aore ra te i‘oa ra Iehova?
Te faahiti ra teie irava i te hoê i‘oa. I roto i te reo Hebera tumu i papaihia ’i te tuhaa rahi o te Bibilia, te vai ra te hoê i‘oa otahi i ǒ nei. Ua papaihia יהוה (YHWH) na roto i te mau reta Hebera. O “Iehova” te huriraa matauhia na roto i te reo Tahiti. Hoê noa anei irava Bibilia te faahiti ra i tera i‘oa? Eita. I roto i te papai tumu o te mau Papai Hebera, fatata e 7 000 taime!
Eaha te faufaa o te i‘oa o te Atua? A hi‘o na i te hoho‘a pure ta Iesu Mesia i horoa, o te haamata mai teie: “E to matou Metua i te ao ra, ia raa to oe i‘oa.” (Mataio 6:9) I muri a‘e, ua pure Iesu i te Atua e: “E tau Metua, e haamaitai i to i‘oa.” Ei pahonoraa, ua parau te Atua mai te ra‘i mai e: “Ua haamaitai au, e e haamaitai faahou atu â vau.” (Ioane 12:28) Te taa ra ia tatou e mea faufaa roa te i‘oa o te Atua. No te aha ïa te tahi feia huri i tatara ’i i tera i‘oa i roto i ta ratou mau huriraa Bibilia e i mono atu ai na roto i te mau tiaraa i‘oa?
E au ra e te vai ra e piti tumu rahi. A tahi, mea rahi o te parau ra e eiaha e faaohipa i tera i‘oa no te mea e ere i te mea papu te faahitiraa matamua i teie mahana. Aita e vauera ia papaihia te reo Hebera no tahito ra. No reira, aita hoê a‘e taata i teie mahana e nehenehe e haapapu e nafea te taata o te mau tau Bibilia i faahiti ai YHWH. Teie râ, eiaha anei ïa tatou e faaohipa i te i‘oa o te Atua? I te mau tau Bibilia, i faahitihia na paha te i‘oa ra Iesu o Yeshua aore ra Yehoshua—aita hoê a‘e e nehenehe e parau e tera iho â anei. I teie râ mahana, te faaohipa nei te taata i te ao nei e rave rau huru o te i‘oa ra Iesu, ma te faahiti atu mai tei matauhia i roto i to ratou reo. Aita ratou e taiâ ra i te faaohipa i tera i‘oa no te mea noa aita ratou i ite i to ’na faahitiraa i te senekele matamua ra. Oia atoa, ia reva outou i te hoê fenua ê, e ite paha outou e mea ê rii te ta‘iraa o to outou iho i‘oa na roto i te tahi atu reo. No reira, e ere te papu ore o te faahitiraa i te i‘oa o te Atua i tahito ra i te hoê tumu e ore ai e faaohipa i te reira.
Te piti o te tumu i tatarahia ’i te i‘oa o te Atua i roto i te Bibilia, e pinepine ïa no te hoê tutuu mea maoro i teie nei a te mau ati Iuda. Mea rahi o ratou tei tiaturi na e eiaha roa ’tu e faahiti i te i‘oa o te Atua. E au ra e ua niuhia teie tiaturiraa i nia i te hoê faaohiparaa tano ore o te hoê ture Bibilia o te na ô ra e: “Eiaha oe e faahiti faufaa ore noa i te i‘oa o to Atua ra o Iehova; e ore hoi Iehova e faatia ia ’na i tei faahiti faufaa ore noa i to ’na ra i‘oa.”—Exodo 20:7.
Te opani ra teie ture ia faaohipa i te i‘oa o te Atua ma te tano ore. Teie râ, te opanihia ra anei te faaohiparaa i to ’na i‘oa ma te faatura? Aita roa ’tu. Te feia i papai i te Bibilia Hebera (te “Faufaa tahito”), e tane haapao maitai ana‘e ïa o tei pee maite i te Ture ta te Atua i horoa na Iseraela i tahito ra. Ua faaohipa pinepine râ ratou i te i‘oa o te Atua. Ei hi‘oraa, ua faahiti ratou i te reira i roto e rave rahi salamo o tei himene-puai-hia e te mau nahoa taata haamori. Ua faaue atoa te Atua ra o Iehova i to ’na feia haamori ia tau i to ’na i‘oa, e ua faaroo te feia haapao maitai. (Ioela 2:32; Ohipa 2:21) No reira, aita te mau Kerisetiano no teie tau e taiâ ra i te faaohipa i te i‘oa o te Atua ma te faatura, mai ia Iesu.—Ioane 17:26.
Ma te mono i te i‘oa o te Atua na roto i te mau tiaraa i‘oa, ua hape roa ïa te feia huri Bibilia. Te faariro ra ïa ratou i te Atua ei Atua atea e te ihotaata ore, area te Bibilia ra, te faaitoito ra ïa i te taata ia faahotu i te auhoaraa piri roa e o Iehova. (Salamo 25:14) A mana‘o na i te hoê hoa piri. E nafea outou e fatata ’i ia ’na mai te peu e aita roa ’tu outou i ite i to ’na i‘oa? Oia atoa, ia vai noa te taata i roto i te taa ore i te i‘oa o te Atua, o Iehova, e nafea ïa ratou e fatata mau ai i te Atua? Hau atu â, ia ore te taata e faaohipa i te i‘oa o te Atua, eita atoa ïa ratou e ite i to ’na auraa faahiahia. Eaha hoi te auraa o te i‘oa o te Atua?
Ua faataa te Atua iho i te auraa o to ’na i‘oa i ta ’na tavini haapao maitai ra o Mose. I to Mose aniraa i te i‘oa o te Atua, teie ta Iehova i pahono: “E riro vau mai ia ’u e riro mai.” (Exodo 3:14, Traduction du monde nouveau) Teie te huriraa a Rotherham: “E riro mai au ei mea atoa ta ’u e au.” No reira, e nehenehe Iehova e riro ei mea atoa e hinaarohia no te faatupu i ta ’na mau opuaraa e e nehenehe oia e faatupu i ta ’na e titau ia au i ta ’na i poiete e i te tupuraa o ta ’na mau opuaraa.
Eaha ta oe e rave mai te peu e e nehenehe oe e riro ei mea atoa ta oe e hinaaro? Eaha ta oe e rave no to oe mau hoa? Ia ma‘i-rahi-hia te hoê o ratou, e nehenehe oe e riro ei taote aravihi, e rapaau atu ai ia ’na. Ia fifihia te tahi atu i te pae moni, e nehenehe oe e riro ei ona hamani maitai, e faaafaro atu ai i to ’na fifi. Te parau mau râ, ua taotiahia oe i roto i ta oe e nehenehe e riro mai. O tatou paatoa. A haapii ai oe i te Bibilia, e maere oe i te iteraa e nafea Iehova e riro mai ai ei mea atoa e hinaarohia no te faatupu i ta ’na mau parau fafau. E mea au na ’na e faaohipa i to ’na mana no te maitai o te feia e here ra ia ’na. (Paraleipomeno 2, 16:9) Aita te feia tei ore i ite i to ’na i‘oa e taa ra i teie mau tuhaa nehenehe o te huru o Iehova.
Papu maitai, e mea tia ia faaohipahia te i‘oa ra Iehova i roto i te Bibilia. E ravea puai te iteraa i te auraa o tera i‘oa e te faaohipa-noa-raa i te reira i roto i ta tatou haamoriraa, no te haafatata ’tu â i to tatou Metua i te ra‘i ra o Iehova.
[Nota i raro i te api]
Ei haamaramaramaraa hau no nia i te i‘oa o te Atua, to ’na auraa e te mau tumu e mea tia ’i ia faaohipa i te reira i roto i te haamoriraa, a hi‘o i te buka rairai Te i‘oa o te Atua e vai noa e a muri noa ’tu e te buka iti Guide d’étude de la Parole de Dieu, tuhaa 1, piahia e te mau Ite no Iehova.
[Hoho‘a i te api 195]
Te i‘oa o te Atua na roto i te mau reta Hebera
























^ ***bh api 144-153 Te haamoriraa ta te Atua e farii***
PENE AHURU MA PAE
Te haamoriraa ta te Atua e farii
E au anei te Atua i te mau haapaoraa atoa?
E nafea tatou e ite ai i te haapaoraa mau?
O vai ma te feia haamori mau o te Atua i te fenua nei i teie mahana?
TE HAAPAO roa nei te Atua ra o Iehova ia tatou e te hinaaro nei oia ia faufaahia tatou i ta ’na aratairaa î i te here. Mai te peu e e haamori tatou ia ’na ma te tano, e oaoa ïa tatou e e ape tatou e rave rahi fifi i roto i te oraraa. E fana‘o atoa tatou i ta ’na haamaitairaa e ta ’na tauturu. (Isaia 48:17) E mau hanere râ haapaoraa teie e parau nei e te haapii nei ratou i te parau mau no nia i te Atua. Mea ê roa râ ta ratou mau haapiiraa no nia i te Atua e ta ’na e tiai ra ia tatou.
2 E nafea outou e nehenehe ai e ite i te ravea tano e haamori ai ia Iehova? Aita e faufaa ia haapii e ia faaau outou i te mau haapiiraa a te mau haapaoraa atoa. E mea tia noa râ ia ite outou eaha ta te Bibilia e haapii mau ra no nia i te haamoriraa mau. Ei hi‘oraa: I roto e rave rahi fenua, te vai ra te moni haavare. Mai te peu e ua faauehia outou ia maimi i te moni haavare, e nafea ïa outou? E tamau aau anei outou i te mau huru moni haavare atoa? Eita ïa. E hoona a‘e to outou taime mai te peu e e haapii outou eaha te moni mau. Ua taa ana‘e ia outou mai te aha te huru o te moni mau, e nehenehe ïa outou e ite eaha te moni haavare. Oia atoa, ia haapii tatou i te ite eaha te haapaoraa mau, e nehenehe tatou e ite eaha te mau haapaoraa hape.
3 Mea faufaa ia haamori tatou ia Iehova mai ta ’na e farii. Mea rahi te taata e tiaturi nei e mea au na te Atua te mau haapaoraa atoa, aita râ te Bibilia e haapii nei i te reira. Eita atoa e navai ia parau noa e e Kerisetiano tatou. Ua parau Iesu e: “E ore te feia e parau mai ia ’u ra e, E te Fatu, e te Fatu, e hope paatoa i te tae i te basileia ra o te ao, o te taata râ i haapao i te hinaaro o tau Metua i te ao ra.” No reira, ia farii te Atua ia tatou, e mea tia ia haapii tatou eaha ta ’na e titau ra ia tatou e ia rave i te reira. Ua parau Iesu i te feia aita e rave ra i te hinaaro o te Atua ei “feia rave parau ino.” (Mataio 7:21-23) Mai te moni haavare, aita e faufaa mau to te haapaoraa hape. Te mea ino roa ’tu, e faaino mau â tera huru haapaoraa.
4 Te horoa nei Iehova na te taata atoa i te fenua nei i te ravea e noaa ’i ia ratou te ora mure ore. No te ora râ e a muri noa ’tu i roto i te paradaiso, e titauhia ia haamori tatou i te Atua ma te tano e ia ora i teie nei ma te auhia e ana. Te vahi peapea, mea rahi aita e hinaaro nei e na reira. No reira Iesu i parau ai e: “E tomo na te uputa pirihao; te atea nei hoi te uputa e te aano nei te e‘a e tae atu ai i te pohe; e e rave rahi tei na reira i te tomo. Te apǐapǐ râ o te uputa e te piri hoi o te e‘a e tae atu ai i te ora, e te iti hoi o te feia i ite atu i te reira!” (Mataio 7:13, 14) E aratai atu te haapaoraa mau i te ora mure ore ra. E aratai atu te haapaoraa hape i te haamouraa ra. Aita Iehova e hinaaro nei ia mou te tahi noa ’‘e taata, e no reira oia e horoa ’i na te taata i te mau vahi atoa i te ravea e haapii ai no nia ia ’na. (Petero 2, 3:9) No reira, tei ta tatou huru haamoriraa i te Atua ïa to tatou ora aore ra to tatou pohe.
E NAFEA E ITEHIA ’I TE HAAPAORAA MAU
5 E nafea e itehia ’i “te e‘a e tae atu ai i te ora”? Ua parau Iesu e e itehia te haapaoraa mau i roto i te oraraa o te taata o te faaohipa i te reira. “E ite outou ia ratou i to ratou hoturaa,” ta ’na ïa i parau. “E faahotu mai te mau raau maitatai atoa i te huero maitai.” (Mataio 7:16, 17) Te auraa atoa, e itehia o vai ma te faaohipa ra i te haapaoraa mau maoti ta ratou mau tiaturiraa e to ratou haerea. E ere ratou i te taata tia roa e e hape na ratou, e tutava râ te feia haamori mau ei pǔpǔ i te rave i te hinaaro o te Atua. E hi‘opoa na tatou e ono tuhaa o te faaite o vai ma te faaohipa ra i te haapaoraa mau.
6 Te niu nei te mau tavini a te Atua i ta ratou mau haapiiraa i nia i te Bibilia. Te na ô ra te Bibilia iho e: “Te mau parau mo‘a atoa i papaihia ra e mea faaurua mai ïa e te Atua, e e mea maitai ei haapiiraa, ei a‘oraa, ei faaiteraa hapa, ei faaite mai i te parau-tia ra; ia au roa te taata [aore ra vahine] no te Atua i te mau ohipa maitatai atoa ra.” (Timoteo 2, 3:16, 17) Ua papai te aposetolo Paulo i to ’na mau hoa Kerisetiano e: “A farii mai ai outou i te parau a te Atua i ta outou i ite ia matou nei, aore outou i farii ei parau na te taata, ei parau râ na te Atua, e oia mau â hoi.” (Tesalonia 1, 2:13) No reira, aita te mau tiaturiraa e te mau ohipa a te haapaoraa mau i niuhia i nia i te mau mana‘o aore ra i te tutuu a te taata. Ua niuhia râ i nia i te Parau faaurua a te Atua, te Bibilia.
7 Ua horoa mai Iesu Mesia i te hi‘oraa tano ma te niu i ta ’na mau haapiiraa i nia i te Parau a te Atua. A pure ai oia i to ’na Metua i te ra‘i, ua parau oia e: “O to parau na te parau mau.” (Ioane 17:17) I tiaturi na Iesu i te Parau a te Atua, e i tuati na te mau mea atoa ta ’na i haapii atu i te mau Papai. E pinepine Iesu i te parau e: “Ua papaihia.” (Mataio 4:4, 7, 10) I muri iho, e faahiti oia i te hoê irava. Eita atoa te nunaa o te Atua i teie mahana e haapii atu i to ratou iho mau mana‘o. Te tiaturi nei ratou e e Parau na te Atua te Bibilia, e te niu papu nei ratou i ta ratou mau haapiiraa i nia i ta te Bibilia e parau ra.
8 Te haamori nei te feia o te faaohipa nei i te haapaoraa mau ia Iehova ana‘e e te faaite haere nei ratou i to ’na i‘oa. Ua parau Iesu e: “O to Atua o Iehova ta oe e haamori, e oia ana‘e ra ta oe e faaroo.” (Mataio 4:10) No reira, o Iehova ana‘e ta te mau tavini a te Atua e haamori, aita ’tu. E titau atoa teie haamoriraa ia faaite haere i te taata o vai te i‘oa o te Atua mau e mai te aha to ’na huru. Te na ô ra te Salamo 83:18 e: “O Iehova to oe i‘oa, e o oe ana‘e tei Teitei i te fenua atoa nei.” Ua horoa mai Iesu i te hi‘oraa i roto i te tautururaa ia vetahi ê ia ite i te Atua, ia ’na i pure e: “Ua faaite atu vau i to i‘oa i te mau taata o teie nei ao ta oe i ho mai no ’u ra.” (Ioane 17:6) Te haapii atoa nei te feia haamori mau i teie mahana ia vetahi ê i te i‘oa o te Atua, ta ’na mau opuaraa e to ’na mau huru maitatai.
9 Te faaite nei te nunaa o te Atua i te here mau e te miimii ore te tahi i te tahi. Ua parau Iesu e: “O te mea teie e ite ai te taata atoa e, e pǐpǐ outou na ’u, ia aroha outou ia outou iho.” (Ioane 13:35) Tera te huru aroha, aore ra here, e vai ra i rotopu i te mau Kerisetiano matamua. E na nia iho te here ta te Atua e faaue ra ia tatou ia faahotu, i te mau haafifiraa nunaa, totiare e ai‘a e e tahoê te reira i te taata i roto i te hoê tatua mutu ore o te autaeaeraa mau. (A taio i te Kolosa 3:14.) Aita tera autaeaeraa î i te here i rotopu i te mau melo o te mau haapaoraa hape. Mea nafea to tatou iteraa i te reira? Te haapohe nei ratou te tahi i te tahi no te mau taa-ê-raa i te pae ai‘a aore ra opu fetii. Eita te mau Kerisetiano mau e rave i te mau mauhaa tama‘i no te haapohe i to ratou mau taeae aore ra i te tahi atu mau taata. Te parau ra te Bibilia e: “O te mea teie e itea ’i te tamarii a te Atua, e te tamarii a te diabolo: o tei ore i rave i te parau-tia ra, e ere ïa i to te Atua; e ere atoa tei ore i aroha i tana taeae. . . . Ia aroha tatou ia tatou iho. Eiaha mai ia Kaina ra, no taua varua ino ra oia, e taparahi pohe roa ’tura i to ’na teina.”—Ioane 1, 3:10-12; 4:20, 21.
10 Parau mau, e ere noa te here mau i te oreraa e haapohe ia vetahi ê. Te faaohipa atoa nei te mau Kerisetiano mau i to ratou taime, to ratou puai e ta ratou mau ravea no te tauturu e no te faaitoito te tahi i te tahi. (Hebera 10:24, 25) Te tauturu nei ratou ia ratou iho i te mau taime fifi, e e haerea tia to ratou i nia ia vetahi ê. Oia mau, te faaohipa nei ratou i roto i to ratou oraraa i te a‘oraa Bibilia e “hamani maitai . . . i te taata atoa.”—Galatia 6:10.
11 Te farii nei te mau Kerisetiano mau ia Iesu Mesia ei ravea na te Atua no te faaora ia tatou. Te na ô ra te Bibilia e: “Aore roa . . . e ora ia vetahi ê, aita ’tu hoi e i‘oa i faaitehia mai i te taata i raro a‘e i teie nei ra‘i, e ora ’i tatou nei.” (Ohipa 4:12) Mai ta tatou i ite i roto i te pene 5, ua horoa Iesu i to ’na ora ei hoo no te taata faaroo. (Mataio 20:28) Hau atu â, o Iesu ta te Atua i faatoroa ei Arii i roto i te Basileia i te ra‘i o te faatere i te fenua taatoa. E te titau maira te Atua ia faaroo tatou ia Iesu e ia faaohipa i ta ’na mau haapiiraa mai te peu e e hinaaro tatou i te ora mure ore. No reira te Bibilia e parau ai e: “O tei faaroo i te Tamaiti ra e ora mure ore to ’na; e o tei ore i faaroo i te Tamaiti ra, e ore oia e ite i te ora.”—Ioane 3:36.
12 E ere te feia haamori mau i to teie nei ao. A haavahia ’i oia i mua ia Pilato, te tavana Roma, ua parau Iesu e: “E ere i to teie nei ao to ’u basileia.” (Ioane 18:36) Noa ’tu eaha te fenua ta ratou e parahi nei, e melo huiraatira te mau pǐpǐ mau a Iesu no to ’na Basileia i te ra‘i e te tapea maite nei ratou i te hoê tiaraa amui ore i roto i te mau ohipa poritita a teie nei ao. Aita ratou e faaô nei i roto ta ’na mau aroraa. Aita râ te feia haamori o Iehova e haafifi nei ia vetahi ê ia apiti i te hoê pǔpǔ poritita, ia horo no te hoê tiaraa poritita, aore ra ia maiti. Hau atu â i te oreraa e faaô i roto i te mau ohipa poritita, mea faatura te feia haamori mau o te Atua i te ture. No te aha? No te mea te faaue ra te Parau a te Atua ia ratou ia “auraro maite . . . i te feia [faatere] mana toroa.” (Roma 13:1) Ia ore e tuati ta te Atua e titau ra e ta te hoê faanahoraa poritita e titau ra, e pee te feia haamori mau i te hi‘oraa o te mau aposetolo, tei parau e: “O te Atua ta matou e faaroo e tia ’i eiaha te taata.”—Ohipa 5:29; Mareko 12:17.
13 Te poro nei te mau pǐpǐ mau a Iesu i te Basileia o te Atua ei tiaturiraa hoê roa o te huitaata. Ua tohu Iesu e: “E parau-haere-hia te evanelia o te basileia nei e ati noa ’‘e teie nei ao, ia ite te mau fenua atoa: o te hopea ihora ïa i reira ra.” (Mataio 24:14) Aita te mau pǐpǐ mau a Iesu Mesia e faaitoito nei i te taata ia tiaturi i te feia faatere no te faaafaro i to ratou mau fifi, te poro haere nei râ ratou i te Basileia i te ra‘i o te Atua ei tiaturiraa hoê roa o te huitaata. (Salamo 146:3) Ua haapii Iesu ia tatou ia pure no taua faatereraa tia roa ra ia ’na i parau e: “Ia tae to oe ra hau. Ia haapaohia to oe hinaaro i te fenua nei, mai tei te ao atoa na.” (Mataio 6:10) Ua tohu te Parau a te Atua e “e hope roa . . . taua mau basileia ra [e vai nei] i te parari e e pau” i teie Basileia i te ra‘i e “e vai tera e a muri noa ’tu.”—Daniela 2:44; Apokalupo 16:14; 19:19-21.
14 Ia au i ta tatou i hi‘opoa mai nei, a ui ia outou iho: ‘Eaha te pǔpǔ faaroo e niu nei i ta ’na mau haapiiraa atoa i nia i te Bibilia e e faaite nei i te i‘oa o Iehova? Eaha te pǔpǔ e faaite nei i te here ta te Atua e faaue ra ia tatou ia faahotu, e faahotu nei i te faaroo ia Iesu, e ere i to teie nei ao, e e faaite haere nei i te Basileia o te Atua ei tiaturiraa mau hoê roa o te huitaata? I roto i te mau pǔpǔ faaroo atoa i te fenua nei, eaha te pǔpǔ e faaohipa nei i teie mau titauraa atoa?’ Te faaite maitai nei te mau tupuraa e o te mau Ite no Iehova ïa.—A taio i te Isaia 43:10-12.
EAHA TA OUTOU E RAVE?
15 Eita e navai noa ia tiaturi i te Atua ia au mai o ’na ia tatou. Te parau ra hoi te Bibilia e te tiaturi nei te mau demoni atoa e te vai mau nei te Atua. (Iakobo 2:19) Papu maitai râ e aita ratou e rave nei i te hinaaro o te Atua e aita te Atua e farii nei ia ratou. Ia fariihia tatou e te Atua, eiaha noa tatou e tiaturi i to ’na vai-mau-raa, e rave atoa râ tatou i to ’na hinaaro e tia ’i. E mea tia atoa ia faarue tatou i te haapaoraa hape e ia farii i te haamoriraa mau.
16 Ua faaite te aposetolo Paulo e eiaha tatou e apiti i te haamoriraa hape. Ua papai oia e: “Te na ô maira Iehova, E haere mai outou i rapae au mai roto mai ia ratou ra, ia taa ê outou, e eiaha e rave noa ’tu i te mea viivii ra; e na ’u e farii atu ia outou.” (Korinetia 2, 6:17; Isaia 52:11) No reira te mau Kerisetiano mau e ape ai i te mau mea atoa i taaihia i te haamoriraa hape.
17 Te faaite ra te Bibilia e e tuhaa ana‘e te mau huru haapaoraa hape atoa no “Babulonia rahi.” (Apokalupo 17:5) Te haamana‘o maira tera i‘oa i te oire o Babulonia i tahito ra, i reira te haapaoraa hape i te haamauraahia i muri a‘e i te diluvi i te tau o Noa. Mea rahi te haapiiraa e te ohipa matauhia i teie nei i roto i te haapaoraa hape no ǒ mai ia Babulonia ra mea maoro a‘enei. Ei hi‘oraa, i haamori na to Babulonia i te mau atua toru tahi. I teie mahana, o te Toru tahi te haapiiraa tumu a te haapaoraa e rave rahi. Te haapii maitai ra râ te Bibilia e hoê ana‘e Atua mau, o Iehova, e e Tamaiti na ’na o Iesu Mesia. (Ioane 17:3) I tiaturi atoa na to Babulonia e e varua pohe ore to te taata o te ora ’tu ia pohe te tino e o te nehenehe e mauiui i te hoê vahi haamauiuiraa. I teie mahana, te haapii nei te rahiraa o te mau haapaoraa i te tiaturiraa i te tahi mea pohe ore aore ra varua pohe ore o te nehenehe e mauiui i roto i te po auahi.
18 I te mea e ua parare te haamoriraa a Babulonia i tahito ra e ati a‘e te fenua nei, e tano ïa ia faataa ia Babulonia rahi no teie tau mai te hau emepera o te ao atoa o te haapaoraa hape. E ua tohu te Atua e e mou taue teie hau emepera o te haapaoraa hape. Te ite ra anei outou no te aha e mea faufaa roa ’i ia faarue roa outou i te mau tuhaa atoa o Babulonia rahi? Te hinaaro nei te Atua ra o Iehova ia ru outou i te “haere ê mai . . . i rapae” ia ’na, e taime â teie.—A taio i te Apokalupo 18:4, 8.
19 Ia faaoti outou e faarue i te haapaoraa hape, eita paha ve-tahi e amuimui faahou ia outou. Ma te tavini râ ia Iehova e to ’na nunaa, mea rahi a‘e ta outou e fana‘o i ta outou e nehenehe e ere. Mai te mau pǐpǐ matamua a Iesu, o tei faarue i te tahi atu mau mea no te pee ia ’na, e noaa ia outou e rave rahi taeae e tuahine pae varua. E riro outou ei melo o te hoê fetii rahi i te ao nei o te mau mirioni Kerisetiano mau, o te here mau nei ia outou. E e fana‘o outou i te tiaturiraa faahiahia o te ora mure ore “i te ao to muri ra.” (A taio i te Mareko 10:28-30.) Peneia‘e i muri a‘e e hi‘opoa te feia o tei faarue ia outou no ta outou mau tiaturiraa, eaha ta te Bibilia e haapii ra e e riro mai ei feia haamori ia Iehova.
20 Te haapii ra te Bibilia e e fatata te Atua i te haamou i teie nei ao ino e i te haamau i te hoê ao apî parau-tia faaterehia mai e to ’na Basileia. (Petero 2, 3:9, 13) Auê ïa ao faahiahia e! E i roto i taua ao parau-tia ra, hoê ana‘e haapaoraa, hoê ana‘e huru haamoriraa mau. E ere anei ïa i te haerea paari ia rave outou i te mau taahiraa titauhia no te apiti i te feia haamori mau i teie nei?
[Nota i raro i te api]
Ei haamaramaramaraa hau i te tumu e faahoho‘a ’i Babulonia rahi i te hau emepera o te ao atoa o te haapaoraa hape, a hi‘o i te tuhaa hau “Faataaraa ia ‘Babulonia rahi.’”
TA TE BIBILIA E HAAPII RA
▪ Hoê ana‘e haapaoraa mau.—Mataio 7:13, 14.
▪ E itehia te haapaoraa mau maoti ta ’na mau haapiiraa e ohipa.—Mataio 7:16, 17.
▪ Te faaohipa nei te mau Ite no Iehova i te haamoriraa ta te Atua e farii.—Isaia 43:10.
[Uiraa haapiiraa]
 1. Eaha ta tatou e fana‘o mai te peu e e haamori tatou i te Atua ma te tano?
 2. E nafea tatou e nehenehe ai e ite i te ravea tano e haamori ai ia Iehova, e eaha te hi‘oraa e tauturu ia tatou ia taa i te reira?
 3. Ia au ia Iesu, e mea tia ia aha tatou ia hinaaro tatou i te farii maitai a te Atua?
 4. Eaha te auraa o ta Iesu i parau no nia i na e‘a e piti, e e tae atu te e‘a taitahi ihea?
 5. E nafea tatou e nehenehe ai e ite o vai ma te faaohipa ra i te haapaoraa mau?
6, 7. Eaha te mana‘o o te mau tavini a te Atua no nia i te Bibilia, e mea nafea to Iesu horoaraa mai i te hi‘oraa i roto i taua tuhaa ra?
 8. E titau atoa te haamoriraa ia Iehova i te aha?
9, 10. E nafea te mau Kerisetiano mau e faaite ai i te here te tahi i te tahi?
11. No te aha e mea faufaa ’i ia farii ia Iesu Mesia ei ravea na te Atua no te faaora ia tatou?
12. Eaha te auraa e ere tatou i to teie nei ao?
13. Eaha te mana‘o o te mau pǐpǐ mau a Iesu no nia i te Basileia o te Atua, e te aha nei ïa ratou?
14. I to outou mana‘o, eaha te pǔpǔ faaroo e faaohipa nei i te mau titauraa atoa no te haamoriraa mau?
15. Eaha ta te Atua e titau ra hau atu i te tiaturiraa e te vai mau ra oia?
16. Ia aha tatou i mua i te apitiraa i te haapaoraa hape e tia ’i?
17, 18. Eaha te “Babulonia rahi,” e no te aha e mea ru ai ia “haere ê mai . . . i rapae” ia ’na?
19. Eaha ta outou e fana‘o ma te tavini ia Iehova?
20. Eaha te tiai maira i te feia o te faaohipa nei i te haapaoraa mau?
[Tumu parau tarenihia i te api 147]
TE FEIA E HAAMORI NEI I TE ATUA MAU
▪ te niu nei ïa i ta ratou mau haapiiraa i nia i te Bibilia
▪ te haamori nei ia Iehova ana‘e e te faaite nei i to ’na i‘oa
▪ te here mau nei te tahi i te tahi
▪ te farii nei ia Iesu ei ravea na te Atua no te faaora ia tatou
▪ e ere i to teie nei ao
▪ te poro nei i te Basileia o te Atua ei tiaturiraa hoê roa o te huitaata
[Hoho‘a i te api 150]
Ma te tavini ia Iehova e to ’na nunaa, mea rahi a‘e ta outou e fana‘o i ta outou e nehenehe e ere










^ ***T-30 api 1-4 Eaha te Bibilia no oe?***
Eaha te Bibilia no oe?
E parau anei oe e . . .
• e buka no nia i te paari o te taata?
• e buka aai?
• o te Parau a te Atua?
TA TE BIBILIA E PARAU RA
“Te mau parau mo‘a atoa i papaihia ra e mea faaurua mai ïa e te Atua.”—Timoteo 2, 3:16, Te Bibilia Mo‘a ra.
EAHA TE AURAA NO OE?
• E ite oe i te pahonoraa papu i te mau uiraa faufaa o te oraraa.—Maseli 2:1-5.
• E ite oe i te aratairaa papu no te mau mahana atoa.—Salamo 119:105.
• E noaa ia oe te tiaturiraa papu no a muri a‘e.—Roma 15:4.
E NEHENEHE ANEI E TIATURI I TA TE BIBILIA E PARAU RA?
E. Teie e toru tumu:
• Te au-maite-raa maere mau. Ua papaihia te Bibilia i nia 1 600 matahiti na e 40 tiahapa taata taa ê. Aita te rahiraa o ratou i farerei. Noa ’tu râ, mea au maite te buka taatoa e hoê noa mana‘o tumu!
• Te tanoraa i te pae tuatapaparaa. E pinepine te feia tuatapapa i te huna i te mau hapa a to ratou nunaa. Area te feia papai Bibilia, ua faatia ratou ma te huna ore i ta ratou iho mau hapa e a to ratou nunaa.—Paraleipomeno 2, 36:15, 16; Salamo 51:1-4.
• Te tanoraa o te mau parau tohu. Ua tohu te Bibilia i te haamouraa o te oire tahito o Babulonia fatata e 200 matahiti na mua ’‘e. (Isaia 13:17-22) Ua faaitehia e nafea Babulonia e topa ’i e i te i‘oa atoa o te taata haru!—Isaia 45:1-3.
Mea rahi atu â parau tohu Bibilia tei tupu atoa i roto i te mau tuhaa rii. Tera iho â ta tatou e tiai ra i te Parau a te Atua, e ere anei?—Petero 2, 1:21.
Aita ana‘e ta oe e Bibilia, e nehenehe e taio i te reira na roto i te reo Farani i nia www.jw.org/ty (A pata i nia PIAHIA › BIBILIA)
A FERURI NA
E nafea te Parau a te Atua e haamaitai ai i to oraraa?
Tei roto te pahonoraa i te ISAIA 48:17, 18 e te TIMOTEO 2, 3:16, 17.
NO TE ITE ATU Â MA TE TAMONI ORE
A taio i te haapiiraa 3 o te buka rairai, Parau apî oaoa a te Atua.
□ A hapono mai i teie buka rairai.
A tauaparau i nia i te Bibilia e te mau Ite no Iehova.
□ A haere mai na e farerei ia ’u.
E nehenehe e taio aore ra e rave mai i te buka rairai i nia www.jw.org/ty.

